
        
            
                
            
        

    
	МОЛЛА БА ЭРХ ДАРХТНУУД

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


ХЭН НЬ ХЭНДЭЭ ГАЙ БОЛОВ ДОО?

	Молла Насреддин, Төмөр хаантай анх уулзсан тухай ингэж ярьцгаадаг. Молла Насреддин их муухай царайтай хүн байжээ. Нэгэн өглөө Төмөр, бараа бологчдынхоо хамт анд гарах замдаа түүнтэй тааралджээ. Түүнийг харангуутаа уурлан:

	— Энэ хар үүрээр бидэнтэй ийм муухай царайтай амьтан тааралдсан нь ангийн аз хариулчхав бололтой. Муу ёрын үхээрийг баривчилж шоронд хорь гэжээ.

	Тэгээд л хөөрхий Молла шоронд хоригдох болж дээ.

	Гэтэл энэ өдөр Төмөр урьд өмнө үзэгдээгүй их ан ав хийжээ. Үүндээ баярлаж хөөрсөн Төмөр ордондоо эргэж ирмэгц Моллаг суллаж өөр дээрээ авчрахыг тушаажээ. Моллын ирэхэд Төмөр:

	— Молла! Бидний анд гарах замд муу царайтай үхээр чамайг тааралдахаар нь олз омоггүй явахын шинж гэж бодсон юм. Гэтэл шал өөр байдалтай болсон учир чамайг одоо суллаж байна гэв.

	— Ямар ч гэмгүй намайг шоронд хорьсон боловч суллаж байгаад чинь баярлалаа. Харин миний ганц асуултад хариулж болох сон болов уу? гэж Молла өчив.

	 — Тэгээд түүнээ асуу л даа. 

	Өглөө намайг та өөдгүй үхээр хэмээн шоронд хорьсон ч, хэрэг дээрээ миний тантай уулзсан явдал өмнөхөөс улам их олз омогтой байхад хүргэсэн байна.

	 Миний хувьд ч бас эртлэн гарсны учир гэвэл гэр орныхондоо үмх чимх талх тариа олохыг зорьсон билээ. Гэтэл би өөртэй чинь уулзлаа гээд аз тохиолдсонгүй. Би энд, гэр орныхон маань тэнд, өлөн хоосон сууцгааж байна. Ингэхээр та бид хоёр хэн нь хэндээ гай болсныг чин үнэнээр нь хэлээд орхи доо гэсэн гэнэ.

	 


ТЭНГЭРТ ЮУНД ЗАЛАРНА ВЭ?

	Молла Насреддин, Төмөртэй анх уулзсан тухай бас нэг домог ярианд:

	Төмөр, Моллаг ордондоо дууджээ. Тэр ёсоор иртэл тасалгаа дүүрэн хүн шалан дээр тойрон сууцгаасан байлаа. Гагцхүү Төмөр өндөр сэнтий дээр заларч байв гэнэ. Молла мэхийн ёсолж:

	— Бурхны амрыг эрье гэжээ.

	Төмөр:

	— Би бурхан биш. Би... . гэтэл Молла түүнд ярих зав өгөлгүй

	— Сахиулсан тэнгэр танд амиа өгөхөд ч би бэлэн байна гэжээ. Төмөр:

	— Чи юу яриад байна вэ? Надад тэнгэр бурхан ямар хамаатай билээ? гэхэд Молла

	— Би ерөөсөө ойлгохгүй байна. Хэрэв та бурхан тэнгэр биш л юм бол бууж ирээд энэ хүмүүстэй зэрэгцэж суугаач. Юундаа тэр дээр тэнгэрт заларна вэ? гэж хариулжээ.

	 


АТГЫГ АЛД БОЛГОСОН НЬ

	Молла Насреддин хэсэгхэн газартай байжээ. Тэр жил бүр буудай тарин, тавь жаран пүү үр тариа хураан, гэр бүлээ тэжээдэг байлаа.

	Төмөрийг засгийн эрхэнд гарснаас хойш татварын хэмжээ тав дахин нэмэгджээ. Тосгоны ахлагч нар ч санааны зоргоор тариачдыг дарлах болжээ.

	Үүнийг биечлэн амсах Моллагийн ээлж ч ирлээ. Нэг өдөр ахлагч тэднийхээр ирж, шилэн хүзүүнээс нь шүүрэн авч:

	— Чи энэ жил таван зуун пүү тариа хурааж авсан байна. Ингэхээр татвар төлнө дөө хөө гэжээ.

	Молла ихэд гуйж мөргөн:

	— Бурхан минь! Би уртаашаа тавьхан пүү тариа хурааж авсан гэжээ.

	Ахлагч Моллагаас яагаад ч салж өгөхгүй болохоор хот орж Төмөрт гомдол мэдүүлэхээс өөр аргагүйд хүрчээ.

	Төмөр, түүний гомдлыг сонсоод хариуд нь загнаж:

	 — Чи ичихгүй байна уу? Алд дэлэм сахал унжуулчхаад худал ярьж байх! гэхэд Молла үг дуугүй босож хаалга руу чиглэжээ. Тэгэхэд нь Төмөр,

	— Юу болов оо? Чи хаашаа явж байна? гэхэд

	— Эзэнтэн минь ингэхээр эрх баригчийн буруу биш болж байна. Та атга сахлыг алд болгож байхад ахлагч тавийг таван зуу болгох нь аргагүй юм уу даа? гэжээ.

	 


МОЛЛАГИЙН БЭЛЭГ

	Нэгэн удаа Моллагийн ногооны хашаа дахь өргөст хэмх бусад айлуудынхаас түрүүнд боловсорчээ.

	Молла «Өргөст хэмхийнхээ дээжийг Төмөрт, өгье. Тэгвэл тэр сайн сэтгэлээсээ аятай бэлэг хариу хайрлаж юуны магад» гэж боджээ.

	Энэ ёсоороо тэр эртлэн босож өргөст хэмхээ хураан, илжгэндээ ачаад хот явжээ.

	Энэ үед Төмөр аль нэг тийшээ ганцаараа морьтой явж байгаад Моллатай тааралдаад:

	— Чи хааш нь юу авч яваа хүн бэ? гэж асуув. Молла:

	— Шинэ өргөст хэмх Төмөрт бэлэглэхээр авч явна гэв.

	Хаан түүнийг өмнө нь таньдаг байсан агаад өөрийг нь цаадах нь танихгүй байгааг ажиглаад:

	— Чи Төмөрийг танихгүй байж, түүнтэй яаж нөхөрлөсөн юм бэ? Чи түүнтэй үе чацуутан, ах дүү биш шүү дээ. Тэгээд юу боллоо гэж чи түүнийг халамжилдаг билээ? гэхэд нь Молла:

	 — Одоо болтол би өөрийгөө энэ ертөнц дээрх ганц тэнэг гэж боддог байсан чинь чи надаас тэнэг юм байна гээд инээв.

	Төмөр гомдсон авч түүнээ ил гаргалгүй:

	— Яагаад чи намайг тэнэг гэж байгаа юм бэ? гэхэд нь Молла:

	— Чи өдий насалсан хэр нь намайг одоо болтол таньдаггүй байдаг. Төмөр шиг тийм хүмүүсийг хэзээ ч халамжилж байгаагүй Молла Насреддин гэдгийг танихгүй байна шүү дээ гэв.

	— За чи Молла Насреддин юм байж. Төмөрийг хэзээ ч халамжилж яваагүй юм бол яагаад түүнд өргөст хэмх өгөх гэж байгаа юм бэ?

	— Би түүнээс хүүхдүүдийнхээ ам хөдөлгөчих юм салгачих санаатай л үүнийг авч яваа юм даа.

	— Төмөр чамд ямар нэг юм бэлэглэнэ гэж чи бодож байгаа юм уу?

	— Нэгдүгээрт, би түүнийг өчүүхэн амьтан гэж сонссон. Жаахан дөвийлгөж өгөөд илжиг шиг эмээллэж байхад тэр ойлгохгүй. Хоёрдугаарт, юм бэлэглэхийн тухайд гэвэл ямар эцгийнх нь хөрөнгө биш, ард түмнийх юм чинь!

	Төмөр маш их уурласан боловч биеэ барин:

	— За яах вэ, чи энэ өргөст хэмхийнхээ төлөө түүнээс ямар бэлэг авах гэсэн юм бэ дээ? гэж асуув.

	— Мэдэхгүй л дээ, аз эрвэл тавь ч юм уу зуун зоосыг нь салгачих байх.

	— Үгүй дээ хонгор минь, ёстой юугаар хийсэн дур бол! Тэр чамд тийм их зоос өгнө гэдэг санахын гарз.

	— Чөтгөр авмар, яах вэ өгөхгүй л байг! Гуч, дөчийг өгөхөд болох л юм.

	— Үгүй ээ! Энэ чинь бас их байна.

	— Оргүйгээс охинтой гэгчээр, хорь гучийг ч өгсөн болж л байна.

	— Хэрэв тэр юу ч өгөхгүй бол яах вэ? гэж ихэд уурсан Төмөрийг асуухад,

	— Тэгвэл би хар илжигнийхээ сүүлийг тастаж аваад Төмөрийн эцгийн шарил дээр тавина гэжээ.

	Төмөр юу ч хэлэлгүй замдаа гарч, Молла ч цааш явж гэнэ. Төмөр хамгийн ойр замаар хот руу эргэж, Молла ч удалгүй хойноос нь иржээ.

	Төмөр нүүрээ нуун Моллаг дуудав. Тэр эхлээд өргөст хэмхийг харж, дараа нь:

	— Үүнийхээ төлөө чи надаас юу авах вэ? гэж асуулаа.

	— Эзэнтэн танд, бурхан эрүүл энхийг хайрлаг! Их юм бишээ. Тавь ч юм уу зуун зоос л хайрлавал боллоо.

	— Үгүй, энэ чинь маш их байна.

	— Хэрэв үнэтэй байгаа бол гуч дөч байсан ч яах вэ дээ.

	— Үгүй энэ ч бас л их байна.

	Молла дуугаар нь замд тааралдсан хүн Төмөр болохыг танин учрыг ойлгосон авч огтхон ч түгдрэлгүй:

	— За яах вэ хорь, хорин тав ч байж болно оо гэв.

	Төмөр нүүрийнхээ бүрхүүлийг авч:

	— Юу ч өгөхгүй бол яах вэ? гэж асуув.

	— Эзэнтэн минь, Молла Насреддин хэлсэн үгнээсээ буцдаггүй хүн гэдгийг би эрт хэлсэн шүү дээ. Хэрэв хорь хорин тавыг ч өгөхгүй юм бол... Миний хар илжиг хашаа дотор сүүл нь бэлэн байж л байна гэжээ.

	 


АНХНЫ ИНЖИР

	Моллагийн хашаанд инжрийн мод ургажээ. Тэгээд нэгэн жил мод нь маш их ургац өгч гэнэ. Молла анхны жимсээ Төмөрт бэлэглэхээр шийджээ.

	Өглөө эртлэн босож инжир сагсанд хийн их эзэнд өгөхөөр авч явж гэнэ.

	Төмөрийн зарц нар Моллаг ордонд оруулалгүй жимсийг өөрсдөө аваачиж өгөхөөр явжээ. Молла, ордны хаалганы хажууд суун хүлээж байлаа. Энэ үеэр харуулын хүмүүс хэдэн хоригдлууд хүргэж иржээ. Авчирсан хүмүүсээ тоолж үзэхэд нэг хүн дутуу байв. Тэд замдаа хайхрамжгүй явснаас нэг хүнээ зугтаалгасан байж л дээ. Үүнийхээ төлөө шийтгэл хүлээхгүйн тулд зугтсан хүний оронд Моллаг барьж аваад даргадаа тушаажээ. Хөөрхий Молла хэчнээн хашхирч гуйсан боловч тус болсонгүй. Түүнийг баахан зодож жанчаад шоронд хийжээ. Жимснийхээ оронд ийм шан хүртжээ.

	Өдөр сар өнгөрсөөр л Молла шоронд суусаар л байлаа.

	Төмөр нэг удаа шоронг эргэж яваад Моллагаас юун тухай хоригдсон болохыг асуужээ.

	Молла болсон явдлыг ярьж гэнэ.

	Төмөр түүнийг суллахыг тушаагаад:

	— Чиний жимс надад маш сайхан санагдсан. Чи түүнийхээ төлөө надаас юу авах вэ? гэхэд нь Молла:

	— Эзэнтэн урт удаан насалж, эрүүл энх, сайн сайхан явах болтугай! Харин жимсний төлөө бол танаас бишгүй их зүйл хүртлээ. Өөр ямар нэгэн юм хүсэхэд надад ичгүүртэй байна. За яах вэ танаас хурц сүх бэлэглэхийг хүсье! гэж хариулжээ Төмөр:

	— Чи сүхээр яах нь вэ? гэвэл

	— Би инжрийн модоо үндсээр нь тасалж хаях л үлдээд байна гэжээ.

	 


МУУ БОЛНО ДОО

	Молла Насреддин, Төмөр хаантай анх уулзсан тухай янз янзаар ярьдаг. Тэр яриануудын нэгэнд ингэж өгүүлжээ.

	Төмөр, Моллагийн ухаантай сэргэлэн хүн болохыг олонтоо сонсож, өөрөө түүнээс ухаантай, сэргэлэн болохоо шадар бараа бологчдодоо үзүүлэхээр шийдэн түүнийг дуудуулжээ.

	Тэгээд Моллаг ордонд авчирч гэнэ. Төмөр, түүнийг санаатайгаар хаалганы хажууд удтал хүлээлгэсний эцэст оруулжээ. Молла урьд нь Төмөрийг үзээгүй, доголон гэдгийг нь мэдээгүй байжээ. Молла орж ирэнгээ түүнийг санаатайгаар басамжлахдаа ингэлээ гэж санажээ.

	Тэр бээр Төмөрийн өмнө мөн л өөр шиг нь нэг хөлөө жийж сууж гэнэ. Төмөр ихэд гомдон миний хазгар доголонг шоолж байна гэж боджээ. Тэгээд Моллаг бас доромжлохоор шийджээ.

	Тэд юм юмны л тухай баахан ярилцаад, эцэст нь Төмөр Моллад хандан:

	Чиний тухай, би олон зүйл сонсож, өнөөг хүртэл жинхэнэ ухаантай хүнд тооцож явлаа. Өглөөнөөс авхуулаад чамтай ярилцах завсар урт чихт илжиг та хоёрын хооронд тийм ч хол зай байгаа юм уу? Үгүй юу? би сайн ойлгохгүй л байна гэхэд нь Молла:

	— Эзэнтэн минь таны зөв! Одоо урт чихт илжиг хүртэл тийм ч холгүй зай байна гээд Төмөр, өөр хоёрынхоо хоорондох зайг заан:

	— Одоо илжиг бид хоёрын хооронд хоёр төөнөөс илүүгүй зай байна гэжээ.

	Төмөр царай нь час улайгаад нэг ч үг хэлж чадсангүй. Харин хоол авч ирэхийг тушаав.

	Тэр хоолноос бага зэрэг идэж байснаа өөрийг нь хуурмагаар бялдуучлан ширтэж байсан Моллагийн нүүр лүү хэхэрч эхэллээ. Тэгээд Моллаг ганц сайн давлаа хэмээн бодож хурдхан гэгч нь:

	— Молла минь «Дарь эх өршөө» гээ. Хэхэрнэ гэдэг чинь цадсаны гэрч гэлээ.

	Молла «Дарь эх өршөө» гэв. Дараа нь амаараа дүүрэн юм үмхээд найтаахдаа Төмөрийн нүүрийг будчихав.

	Төмөр хилэгнэн босож:

	— Чи ямар хүмүүжилгүй хүн бэ? гэхэд нь Молла өчүүхэн ч сандарсангүй:

	— Эрхэм дээдэс минь «Бурхан өршөө» гээ. Хүн найтаахад заавал ч үгүй «Бурхан өршөө» гэдэг шүү дээ. Хэрэв та үүнийг эс хэлбэл бид дахин муудалцаж, улам л муу юм болно доо гэсэн гэнэ.

	 


МОЛЛАГИЙН ХҮСЭЛТ

	Төмөр байлдааны заануудаа жил бүр тосгонуудаар хуваарилан өгч тэжээлгэн харж хандуулж байдаг байжээ. Заанууд тариалангийн талбайг тэр аяар нь эвдэж сүйтгэнэ.

	Эдгээр зааны нэг нь Моллагийн амьдардаг тосгонд иржээ. 

	Тэр хэдхэн хоногийн дотор тосгоны оршин суугчдыг үгүйрүүлжээ. Эцэст нь хөгшчүүл цугларан, Төмөрт элч илгээн зааны хөнөөлөөс ангижруулж өгөхийг гуйхаар шийджээ. Хэнийг явуулах тухай бодоцгоож гэнэ. Хэн ч зориглосонгүй. Тэгээд Молла Насреддинийг явуулахаар тогтон:

	— Энэ хэргийн төлөө чи л явах ёстой гэхэд тэр дургүйцсэн боловч удаан гуйлгасны эцэст явахаар болжээ. Гэхдээ бүгдээрээ хамт явбал явна гэжээ.

	Тэгээд цөмөөрөө замд гарч, хотод хүрээд ордонд оруулахыг хүсэв. Нэлээд удсаны эцэст тэднийг хаанд бараалхуулахаар болжээ. Төмөрт бараалхахыг хүссэн хүмүүс маш олон байлаа. Молла чимээгүй сууж өөрийн ээлжийг хүлээв.

	Төмөр хүмүүсийн гомдол саналыг сонсон, санаанд нь эс таалагдвал гомдол мэдүүлэгчийг шоронд хорихыг тушааж байлаа.

	Үүнийг үзээд Моллатай хамт ирсэн хүмүүс бие биеийнхээ араас сэмхэн гарсаар байв. Молла гэнэт ухааран, ганцаараа үлдсэнээ мэдэж, мөн л явахыг завдтал Төмөр түүнээс:

	— Чи хаачих нь вэ? Чи надад юу хэлэх гэсэн юм бэ? гэж асуув. Молла санаа алдан үүд рүү харснаа хэлсэн нь:

	— Бурхан тэнгэр таныг эрүүл энх байлгах болтугай! Бид бол таны зарц, тариачид таны ачаар бид сайн сайхан амьдарч, өөрийн чинь төлөө мөргөж байдаг хүмүүс. Энэ жил та бидэнд өөрийнхөө заанаас нэг сайн ухаантайг нь илгээсэн байна. Тэр сайн хүмүүжилтэй болохоороо бидний тариа тарих болон бусад ажилд туслалцаа үзүүлдэг юм. Бид танд их баярлаж байна. Тэр хөөрхий минь манай тосгонд ганцаараа болохоор их уйтгартай байх юм. Бас шөнөжингөө унтахгүй юм. Тэгээд манай тосгоныхон намайг түүнтэй ижилсгэх өөр нэг заан авч ирүүлэхээр явуулсан юм гэв.

	Моллагийн үг Төмөрт ихэд таалагдан, Моллагийн байгаа тосгонд бас нэг заан маргааш гэхэд явуулсан л бай гэж тушаал буулгажээ.

	Моллаг ордноос гарч ирмэгц тосгоныхон нь түүнийг тойрон юу болсныг асууцгаан:

	— Молла! Амжилттай юу? гэхэд Молла тэднийг хялам хийн хараад:

	— Амжилттай! Үүнээс илүү амжилт яаж байх вэ дээ! Нөхрийгөө зовлонд ганцаарыг нь үлдээдэггүй та нар шиг хүмүүсийн төлөө амиа өгөхөд багадна. Та нарт баяр хүргэе! Маргааш манай тосгонд өөр нэг заан ирүүлэхээр болсон гэжээ.

	 


ОРДОН БА ГАЛ ЗУУХ

	Молла тосгоноос хотод шилжин суух болсноос хойш нэлээд хэдэн байрны царай харжээ. Эцэст нь жаал зугаа мөнгө хуримтлуулан дээр нь хүн амьтнаас зээлэн нэмж шимсээр маш жижигхэн гал зуухны өрөөтэй байшин барьж авчээ.

	Энэ тухай Төмөр сонсоод Моллаг шоолж дамшиглахаар бараа бологчдоо дагуулан тэднийд очжээ. Төмөр, Моллагийн байрыг сонирхон гал зуухны өрөөг нь харж байснаа:

	— Сайхан байшин барьжээ. Дориун эд болж. Харин гал тогооны чинь өрөө л ерөөсөө нэг биш дээ. Ийм жижиг гал тогооны өрөө ер нь яаж хийж болно вэ? Түүн дотор чинь хоёр оготно ч хөөцөлдөх зайгүй юм, нэг нь заавал урхинд орж таарна гэхэд нь Молла:

	— Миний гал тогооны өрөөний хэмжээ өөрт чинь миний хэр зэрэг хайртайг л гэрчилж байгаа юм гэв.

	— Би юу ч ойлгохгүй байна.

	— Юу нь ойлгогдохгүй байгаа юм бэ? Хэрэв над мэтийн хүмүүс том гал тогооны өрөөтэй байвал өөр шиг чинь хүмүүс том ордонтой байж чадахгүй шүү дээ гэжээ.

	 


ДЭЭДЭСТЭЙ ӨӨРТЭЙ НЬ УУЛЗАХЫГ ХҮСЭЖ БАЙНА

	Төмөр нэг хэсэг Молла Насреддинийг ордондоо авч байсан гэдэг яриа бий. Нэгэн удаа гадаадын элчин ирэхэд Төмөр анд явчихсан байсан учир баруун гарын түшмэл нь зарц нартаа элчнийг аль болох тухтай байлгахыг даалгажээ.

	Тогооч өдөр бүр ирсэн зочинд янз бүрийн шувуугаар сайхан хоол хийнэ.

	Ирсэн өдрөөсөө эхлэн өдөр бүр шувууны мах зооглосоор шувууны маханд уйдчихжээ. Үхрийн мах идмээр санагдаж гэнэ. Тэгээд тогоочийг дуудан өөрийнхөө хэлээр хүссэнээ ойлгуулахыг оролджээ. Тогооч юу ч ойлгосонгүй. Энэ тухайгаа түшмэлдээ мэдэгджээ.

	Түшмэл Молла Насреддинийг дуудан:

	— Молла чи биднээс илүү ухаантай хүн байна, зочин дээр очиж юу хүсээд байгааг нь мэдээд өг гэв.

	Молла элчин дээр очиж юу хүсэж байгааг нь дохиогоор асууж гарлаа.

	Ирсэн хүн мөн л өөрийнхөөрөө ярина. Молла юу ч ойлгосонгүй. Эцэст нь зочин хоёр гараа чамархай дээрээ тавин, ядам хуруугаа дээш гозойлгоод мөөрчээ.

	Молла нэг ч үг хэлэлтгүй тэндээс гарч түшмэл дээр очиход цаадах нь 

	— Юу болов? Зочин юу гэж байна вэ? гэхэд Молла:

	— Бурхан минь, түүний ярьснаас би юу ч ойлгосонгүй. Эцэст нь харин гараа ингэж бариад учир зүггүй мөөрлөө. Тэгэхэд нь дээдэстэй өөртэй нь уулзахыг хүсэж байгаагийн учрыг оллоо гэжээ.

	 


УХААНТАЙ ХААН ИРҮҮЛЭГ

	Төмөрийн хаанчлалын үед нэг хотод бослого гарсан тухай яриа байдаг. Тэр хотынхон, хотын захирагч, хамгаалагчдыг нь баривчлан гянданд хорьжээ. Үүнийг Төмөр мэдээд ихэд хилэгнэн уг хотод цэргээ оруулан, босогчдыг дарахаар иржээ. Хотынхон бүх хаалгаа битүүлэн хамгаалж эхэлжээ. Төмөр яаж ч хичээгээд хотыг эзэлж эс чадав. Тэгээд элч дуудан:

	— Замд бэлтгэ! Би захиа бичнэ. Түүнийг чи миний түшмэлд хүргэж өг! Энэ долоо хоногт босогчдыг зүйл дуусгах хэрэгтэй байна гээд үзэг цаас аван бичиж эхлэв. Тэр удаан бичсэний дараа дэргэдэх хүмүүс рүүгээ эргэн:

	— Морин цэрэг, явган цэрэг, харваачдын отряд, дүүгүүрчдийг яаралтай ирүүл гэж бичлээ. Энэ хотыг номхотгоход өөр юу хэрэгтэйг хэл дээ гэв.

	Ойрын хүмүүсийнх нь дотор дайлаар мордоход авч явсан Насреддин байсан агаад тэр бээр:

	— Энэ хотыг номхотгоход өөрийн чинь захианд бичсэн зүйлүүд огт хэрэггүй. Харин ухаантай хаан ирүүл гэж бич! Хэрэв тийм хүн ирүүлбэл дайнгүйгээр хэрэг шийдэгдэж болно гэжээ.

	 

	 


ХАМГИЙН АЮУЛТАЙ ГУЙЛГАЧИН

	Төмөр, Моллад зарлиг буулгаж:

	— Ичгүүр сонжуургүй, эрээ цээрээ алдсан, юу ч хийхээс буцахаа больсон ядуу гуйлгачид хотоор дүүрлээ. Үзэг цаас авч эдгээр гуйлгачдын нэрсийн жагсаалтыг гарга! Би эд нарыг хотоос хөөнө гэв.

	Молла үзэг цаас авангаа хамгийн эхэнд Төмөрийн нэрийг бичлээ.

	Энэхэн зуур нэрээ харж амжсан Төмөр золтой л галзуурч, муужирч унасангүй.

	— Битгий хилэгнэ, эзэнтэн минь! Та өөрөө хамгийн ичгүүргүй гуйлгачин этгээдүүдийн нэрийг бич гэсэн шүү дээ. Би түүнийг чинь л ёсоор болгож байна.

	— Юу гэнээ чи! Тэгээд Төмөр, миний бие ядуу гуйлгачин болж байна уу?

	— Эзэнтэн та чинь юу л гэж уурлаад байна даа? Шуудайд шөвөг нууж болдоггүй гэдэг. Чи бол хамгийн арчаагүй гуйлгачин мөн шүү дээ!

	— Чинийхээр бол намайг хотоос зайлуулах болж байна уу? гэж Төмөрийг асуухад:

	— Тийм ээ эзэнтэн! Бусад гуйлгачид өөр шиг чинь аюултай биш юм. Тэд нар хүнээс юм гуйж аваад ерөөлийн үг хэлдэг бол, та хараалын үг, уур хилэнгээр хариулдаг шүү дээ гэж хариулсан гэнэ.

	 


МОЛЛА ХЭНИЙГ ШООЛОВ?

	Төмөр хэн нэг хүнд уурлан, Моллад зарлиг буулгаж

	— Түүнийг одоохон зуу банзад! гэв.

	Моллаг инээмсэглэхэд Төмөр улам хилэгнэн хашхирч:

	— Юунд нь чи баясаад байгаа юм бэ? Миний тушаалыг гүйцэтгэ! Түүнийг одоо таван зуу банзад! гэв.

	Молла дахин инээлээ. Төмөр улам ихээр уурлан:

	— Хөдөлж ядаад байлгүй түүнийг мянга банзад гэв.

	Молла тачигнатал инээхэд нь Төмөр дороосоо хатгуулсан мэт ухасхийн босож:

	— Чи намайг шоолж байна уу? гэсэнд

	— Үгүй дээ эзэнтэн минь тийм зүрх хаана байх вэ!

	 Би бурхан тэнгэрийг л шоолж байна. Тэр бээр нэг ч банзны амт үзээгүй, тоолж ч мэдэхгүй тан шиг хүнийг эрхэмсэг эзэн болгосныг л шоолж байна. Нэг хүн мянган банзны ая даана гэж үү дээ? гэсэн гэнэ.

	 


ТӨМӨРИЙН АСУУЛТ

	Төмөр Моллад: 

	— Би чамд нэг сүрхий асуулт тавихыг хүсэж байна. Энэ хорвоо дээр хэзээ ч олдож байгаагүй, одоо ч олдоогүй байгаа, хойшид ч олдохгүй юм юу байж болохыг чи надад хэлж өг! гэхэд нь Молла:

	— Энэ бол та, биднийг хөлсөлж авах үедээ амласан цалин юм гэж хариулжээ.

	 


МОЛЛАГИЙН ДАРУУ ЗАН

	Нэгэн удаа Төмөр, Моллад хандан

	— Молла! өнөөдөр миний сэтгэл нэг л сайхан байна. Чамд ямар нэгэн бэлэг өгөхийг хүсэвч, санаанд чинь чухам юу таарахыг мэдэхгүй юм гэв.

	— Эзэнтний мэлмий бат оршиг. Та надад юу ч өгсөн миний санаанд тааралгүй яах вэ.

	— За тэгвэл сайн. Би тоочъё, чи сонго! Арван алтан зоос, морь, сүрэг хонь юм уу, цэцэрлэг. Үүнээс чи алийг нь авах хүсэлтэй байна вэ?

	— Хэрэв та миний санаанд аль нь тохирохыг асууж байгаа бол шударга удирдагч гэдгээ хэрэг дээрээ нотлоосой билээ гэж хүсэж байна.

	— Яаж?

	— Хэрэв та миний өвөрт арван алтан зоос хийж,морь унуулаад сүрэг хонь туусаар цэцэрлэгт очуулах л юм бол чухам дээрээ шударга, ухаантайгаа батална даа.

	— Юугаар хийсэн дур бол! Хэрэв би чамд юу ч өгөхгүй бол яах вэ?

	— Тэгвэл яая гэх вэ, Жинхэнэ Төмөр гэдгээ л батлах болно доо гэж Молла хариулжээ.

	 


ТЭНЭГ ХҮМҮҮСИЙН НЭРСИЙН ЖАГСААЛТ

	Төмөр нэг удаа Моллад ордонд байгаа тэнэг хүмүүсийн нэрсийн жагсаалт гаргаж ирэхийг тушаажээ.

	Төмөр энэ жагсаалтыг аваад өөрийн бараа бологчдыг доромжилж, тэднээр зугаагаа гаргаж байх болно гэдгийг Молла ойлгов. Бас эдгээр хүмүүс түүний дайсан болно гэдгийг ч ойлгож байлаа. Тэр удаан бодсоны эцэст хуудас цаас аван «Төмрийн ордны тэнэгүүд» гэсэн гарчиг тавилаа. Цаасныхаа голд том үсгээр ганцхан «ТӨМӨР» гэж бичээд хаанд өгчээ.

	Тэнэг хүмүүсийн жагсаалтад ганцхан өөрийнхөө нэрийг байхыг үзээд Төмөр хилэгнэсэндээ ухаан алдах дөхөн:

	— Энэ чинь юу вэ? гэж асуув.

	— Энэ тэнэг хүмүүсийн нэрсийн жагсаалт.

	— Чинийхээр бол энэ ордонд ганцхан тэнэг хүн байдаг: Тэр нь би болж байна уу?

	Тийм ээ эзэнтэн минь! Танаас тэнэг хүн би хэнийг ч олсонгүй,

	— Миний тэнэг гэдгийг чи яаж батлах юм бэ?

	— Эзэн дээдэс минь эрүүл энх урт удаан наслах болтугай! Та өөрөө ордонд байгаа тэнэг хүмүүсийн жагсаалт гаргахыг надад үүрэг болгосон биз дээ. Ордны хүмүүсийг та өөрөө цуглуулсан болохоор бүгд эс ч гэсэн ихэнх нь тэнэг гэдгийг та өөрөө мэдэж байгаа шүү дээ. Тэдний тэнэг гэдгийг мэдсээр байж ордондоо авч ажиллуулан, өөрийгөө хүрээлүүлсэн болохоор та өөрөө хамгийн тэнэг нь байж таарна биз дээ? гэхэд Төмөр хэсэг бодсоноо Моллад:

	— Сайн байна. Хэрэв би тэднийг тэнэг бус харин ухаантай хүмүүс гэдгийг үзүүлбэл чи яах вэ? гэлээ.

	— Мөн л ялгаагүй нэрсийн жагсаалтад өөрийн чинь л нэр хэвээр байх болно.

	— Яагаад?

	— Яагаад гэвэл та өөрөө тэнэг хүмүүсийн жагсаалт гарга гэсэн шүү дээ. Хэрэв ордонд тэнэг хүн байхгүй, бүгд л ухаантай юм бол ухаантай хүмүүсийг тэнэг гэснээрээ та цорын ганц тэнэг нь болно гэхэд Төмөр дахин гэнэдсэнээ ойлгон бүүр ихээр уурсаж

	— Хэрэв энэ ордонд ганцхан тэнэг хүн бий. Тэр нь чи гэдгийг баталбал яах вэ? гэв.

	— Мөн л ялгаагүй, нэрсийн жагсаалтад өөрийн чинь л нэр үлдэнэ.

	— Яагаад?

	— Яагаад гэвэл ухаантай хүн маанаг хүнээр тэнэг хүмүүсийн жагсаалт гаргах даалгавар өгдөггүй юм. 

	— Хэрэв би одоо яргачныг дуудан чиний хэлийг огтлох үүрэг өгвөл чи яах вэ?

	— Тэгвэл би энэ жагсаалтаас өөрийн чинь нэрийг арилгаж, оронд нь өөрийнхөө нэрийг бичнэ. Учир нь хойшид хэн ч чамд үнэнийг хэлж тэнэг юм хийхгүй байх болно гэжээ.

	 


ЧЭС

	Молла нэг удаа Төмөрийнд хоол иджээ. Хоолонд чэсийн шүүс хийсэн байв. Моллаг туршихаар Төмөр:

	— Би чэсэд хамгийн их дуртай гэв.

	Эзэнтэн минь би ч гэсэн адил.

	Хэсэг байзнаад Төмөр: 

	 — Чэс ч тийм амттай биш л дээ. Хэрэв би үүнийг идэхгүй хэдэн жил болбол мартах болно.

	— Эзэнтэн минь би ч гэсэн адил.

	Төмөр бас хэсэг байзнаснаа:

	— Чэс идэнгүүт л зүрх дэлсэж, толгой өвддөг юм. 

	 — Эзэнтэн минь би ч бас тийм.

	 Төмөр:

	— Энэ дэмий эд ч бас ашигтай эд шүү. Үүнийг идэхлээр нүд сэргээд ирдэг юм гэхэд Молла: 

	— Эзэнтэн минь би бас тэгдэг гэв.

	 Хоолны дараа Төмөр, тогоочоо дуудаж ирүүлээд

	— Хэрэв чи дахин хоолны ширээнд чэс тавьсан байвал уу? Турсагыг чинь чэсийн хальс шиг хуулна шүү. Би түүнийг тэвчиж чадахгүй гэдгийг чи сайн мэдэж ав гэхэд Молла тавгаа түлхэн:

	— Эзэнтэн минь би түүнийг хойшид харж ч чадахгүй гэв. 

	Төмөр тэгэхэд нь

	— Ээ Молла минь, чи ямар хачин хүн бэ? Энэ өөдгүй чэсийн тухай миний хэлсэн бүхнийг зөвшөөрч байх юм. Яаж байгаа чинь энэ вэ? гэхэд Молла:

	— Учир нь эзэн танд тодорхой байгаа биз дээ. Би чэсэд биш танд үйлчилсний төлөө шан авна шүү дээ гэжээ.

	 


УУЧЛАЛ ГЭМТ ХЭРГЭЭС ДОР

	 Нэгэн удаа Төмөр, Моллагаас:

	— Молла! Уучлал гэмт хэргээс дор гэсэн чинь юу гэсэн үг вэ? гэж асуув.

	— Эзэнтэн минь урт удаан насалж, эрүүл энх байг! Энэ бол перс үг. Утга нь заримдаа уучлал гуйх гэдэг алдаа гаргаснаас дор гэсэн үг.

	Моллагийн тайлбарласныг Төмөр ойлгохгүй болохоор нь цааш нь тайлбарлаж:

	— Жишээ нь хэн нэгэн хүн осол гаргачхаад дараа нь түүнийгээ уучлахыг хүсвэл энэ хүлцэл нь хэрэг хийснээс ч дор юм байна.

	Төмөр бас л ойлгосонгүй.

	Молла хэчнээн хичээвч энэ үгийн ач холбогдлыг Төмөрт ойлгуулж чадахгүй байлаа. Хаан сүүлдээ бүүр уурлаж:

	— Яасан тэнэг амьтан бэ! Уртаашаа гуравхан үг тайлбарлаж чадахгүй. Би чамд хугацаа өгье. Зуу тоолоход чи надад тайлбарласан байх ёстой. Хэрвээ чи эс тайлбарлавал, чиний толгойг авахыг тушаана гэв.

	Молла үг ч дуугаралгүй Төмөрт ойртож очоод бөөр лүү нь нудраад авлаа. Төмөр чанга хашхиран Молла руу эргэж: 

	— Чи галзуурав уу? Яаж байна? гэхэд Молла түүнд мэхийн:

	— Эзэнтэн минь уучлахыг хүсье! Би гэртээ байгаа, тэгээд та миний эхнэр юм шиг санагдлаа гэв. Төмөр

	— Чи юугаа донгосоод байгаа юм бэ? гэхэд Молла:

	— Эзэнтэн минь бүү уурла! Уучлал гэмт хэргээс доор гэдэг чинь энэ шүү дээ гэжээ.

	 


МОЛЛА БА ОРДНЫХОН 

	Төмөрийн ордны бүхий л шадар хүмүүс Моллаг үзэн яддаг байв. Тэд Моллаг Төмөрийн өмнө буруутгахыг хэчнээн хичээвч тухай бүр өөрсдөө баллагддаг байлаа.

	Нэг удаа ордны хэсэг хүн Төмөрт, Молла Насреддиний амнаас хачин өмхий үнэртээд хажууд нь байхын аргагүй юм гэж итгүүлэхийг хичээжээ.

	Энэ яриа болж байх үеэр Молла санамсаргүй ороод иржээ. Ордныхон Моллаг орж ирээгүй байхад тоть шиг шуугилдаж байснаа түүнийг хармагц таг дуугүй болон зэвхий царайлцгаахыг нь Төмөр ажиглав. Тэгээд Төмөр, Моллад:

	— Молла нааш ир. Эд чамд нэг шинэ гай дайрлаа гэлцэх юм гэхэд нь Молла:

	— Эзэнтэн минь эд бүгд л миний сайн андууд, худал хэлэх ёсгүй. Надад тохиолдоод байгаа гэж ярьсан тэр шинэ гай нь юу юм бол доо, хэлж хайрлаач гэв.

	— Чиний амнаас эвгүй муухай үнэр гардаг гэнэ.

	— Эзэнтэн минь тэд үнэн хэлж байна. Одоо болтол би тэдний тэнэг явдал буруу хэргийг нь хаа ч хэнд ч хэлэлгүй хадгалаад явдаг юм. Одоо бүр дүүрчхээд муухай үнэр нь амнаас утаад байгаа юм л даа гэжээ.

	 


МОЛЛА АЯН ДАЙНД БЭЛТГЭСЭН НЬ

	Нэгэн удаа Төмөр, дайлаар мордохоор болжээ. Дайлаар мордох өдрөө Моллад хандан:

	— Чи ч гэсэн бэлтгэ! Чиний унтаж идэх хангалттай болсон. Манай зуун бол ам хэлээр ярих биш, илд мэсээр дайтах эрэн үе. Чи надтай хамт дайнд явах болно гэлээ. 

	Молла хэчнээн дургүй байвч, явахаас өөр аргагүйд хүрэв. Тэр хаанаас ч юм бэ нэг нум олж, илжгээ унасаар Төмөр дээр ирлээ.

	Төмөр элгээ хөштөл инээж, инээж:

	 — Юу вэ? Молла! Чи наад илжигнийхээ оронд морь олж чадсангүй гэж үү дээ гэхэд нь

	— Эзэнтэн минь чадсангүй. Илжиг маань «Эзэнтэн чамаас салж чадахгүй бол би чамаас бүр ч салахгүй! Чи хаашаа бол би тийшээ» гээд болдоггүй шүү гэв. Төмөр түүнд давагдсанаа ойлгосон ч гэсэн хажуугийн хүмүүс үүний нь бүү ойлгог гэсэндээ:

	— За тийм байдаг байж, чи чинь сумгүй мөртөө нум агсаж ирээ юү дээ? гэв.

	— Тийм ээ надад сум байхгүй. 

	— Чи тэгээд дайсныг юугаар харвах болж байна.

	 — Тэдний харвасан сумыг эргүүлээд хэрэглэнэ дээ.

	— Чи чинь ямар гайхмаар тэнэг амьтан бэ? Хэрэв дайсан биднийг харвахгүй бол яах билээ?

	— Хэрэв дайсан биднийг эс харвавал дайн болохгүй. Тэгэхээр сумны хэрэг юу байх вэ? гэсэн гэнэ.

	 


МОЛЛА ХӨРӨНГӨ ХАЙСАН НЬ

	Молла, Төмөрт алба хааж байх үед нэг ийм явдал болсон юм гэдэг. 

	Нэг баян хүнд хөршийнх нь цэцэрлэг ихэд таалагддаг байж гэнэ. Түүнийг нь яаж өөрийн болгоё доо гэж боддог байж. Гэтэл хөрш нь цэцэрлэгээ зарахыг бодох нь бүү хэл:

	— Үгүй ээ, би цэцэрлэгээ зарахгүй. Үйлээ үзэж ургуулсан юм. Ганц байгаа хөрөнгө маань л тэр. Өдөр бүр цэцэрлэгээрээ ороход, баярлах сэтгэл төрдөг юм даа гэдэг байв.

	Хөрш нь цэцэрлэгээ зүгээр нэг худалдахгүй нь гэдгийг баян ч ойлгожээ. Цэцэрлэг авах гэсэн мөнгөөрөө хотын захирагч, шүүгч, тэргүүн түшмэл нарыг худалдан хахуульджээ. Дараа нь «Би зүүдэндээ манай хөршийн талийгаач эцэг манай талийгаачид зуун алтан зоосны өртэй байсныг зүүдэллээ. Тэгэхээр хөршөөсөө эцгийнхээ авцааг авах минь. Нэг бол бэлнээр төлөг, эсвэл цэцэрлэгээ оронд нь өгөг» гэсэн зарга босгожээ.

	Хөршийг нь шүүхэд дууджээ. Тэр хэчнээн гуйж үнэнийг өчивч хайхарсангүй. Хилс гүтгүүлсэн хөөрхий амьтан Төмөрт очжээ. Төмөр өөрийн тэргүүн түшмэлд уг хэргийг нэг тийш болгохыг даалгажээ. Түшмэл мэдээжийн хэрэг шүүхийн шийдвэрийг баталлаа.

	Хөөрхий эрийн бүх найдвар хөсөрдөв. Айлынхан нь түүнд Молла Насреддинд очиж бүх үнэнээ хэл, тэр л чиний зовлонг хөнгөвчилж чадна гэжээ.

	Тэр ёсоор Молла Насреддинд очиж бүх үнэнээ хэлж гэнэ. Молла:

	— Та сэтгэл зовох явдалгүй. Маргааш өглөө эрт Төмөрийн ордонд оч. Би илжигний эмээл авахтай адил чиний цэцэрлэгийг эргүүлж өгнө гэв.

	Нөгөө хүн дараа өдрийн өглөө эрт ордонд хүрэлцэн ирвэл Молла зээтүү ганзагалан ирж ордны ханан доорх газрыг ухаж байгаа харагдав. Сайх эр гайхан

	— Молла чи юу хийж байна аа? гэж асуухад нь Молла:

	— Хүрз, зээтүү аваад надад тусал. Эндээс чиний цэцэрлэгийг гаргана гэжээ.

	Хөөрхий эр Моллаг галзуурсан байх гэж бодож байлаа.

	— Чи намайг галзуурсан гэж бодож байгааг чинь би мэдэж байна. Тийм биш. Тийм хүмүүстэй яаж харьцахаа бодож олсон. Зээтүү ав гэжээ.

	Хөөрхий эр зээтүү барин Моллад туслав. Тэд нар Төмөрийн унтлагын өрөөний тушаа ухаж гарлаа.

	Төмөр тэр чимээгээр сэрэв. Ордны зарц нар сандарч гарлаа. Тэднийг гарч үзэхэд Молла ханыг доогуур нь нүхлэн хариугүй нураах шахаж байна гэнэ. Энэ тухай зарц нар Төмөрт мэдэгджээ. Тэр өөрөө босож Молла дээр ирээд асууруун:

	— Чи чинь галзуурав уу? Юу хийж байгаа чинь энэ вэ?

	— Би зүүдэндээ миний талийгаач эцэг энэ ханан дор долоон домбо алтан зоос булсныг үзлээ. Зээтүү аваад надтай малталц. Олсон мөнгөнийхөө хагасыг чамд өгч, өөрөө хагасыг нь авна.

	— Чи битгий галзуур. Энэ ордныг олон зуун жилийн өмнө барьсан юм. Тэгэхэд чиний элэнц хуланц чинь ч байгаагүй.

	— Үүнийг би мэдэж байна.

	— Тэгээд мэдэж байгаа бол ухах хэрэг юу байна?

	— Зүүдэлсэн болохоор л ухаж байна.

	— Тэнэг минь, зүүдэлсэн бүхэн үнэн байдаг юм уу?

	Молла өндийн, нуруугаа цэхлээд

	— Би чухам энэ үгийг л өөрийг чинь хэлээсэй гэж хүсэж байсан юм. Тэгвэл сонсож бай л даа гээд цэцэрлэгийн бүхий л түүхийг Төмөрт ярьж, — Одоо эзэнтэн минь та надад хэл. Яахлаараа баян, тушаалтай хүмүүсийн зүүд үнэн, ядуугийнх нь худал байдаг юм бэ? гэж асуужээ.

	Төмөр юу хэлэхээ мэдэхгүй байлаа.

	Молла ханан доогуур ухаж байснаа үргэлжлүүлэн:

	— Эсвэл шүүхийн шийдвэрийг одоохон цуцалж, хэрэгтнийг шийтгэн цэцэрлэгийг эзэнд нь өг, аль эсвэл алтаа хайж олтлоо ухна шүү гэв.

	Төмөрт, шүүхийн шийдвэрийг хүчингүй болгохоос өөр зам алга болох нь тэр ээ

	 


ТЭНГЭР ЯМАР БАЙХЫГ УРЬДЧИЛАН МЭДСЭН НЬ 

	Нэгэн удаа Төмөр Моллатай хамт анд явжээ. Гэнэт тэнгэрт хар үүл гаран харанхуйлан бүрхэж гэнэ. Төмөр, Моллад хандаж 

	— Молла! Бороо орох уу, үгүй юу, чи юу гэж бодож байна? гэж асуухад нь

	— Бүү мэд эзэнтэн минь, би ямар зурхайч биш дээ гэжээ.

	Энэ үед мал бэлчээрээс ирж байлаа. Төмөр, Моллад:

	— Чи очиж тэр малчнаас асуу, мэдэж байж магадгүй гэв.

	Молла малчин дээр очоод:

	— Бороо орох орохгүйг хэлж өгөхгүй юу? гэв.

	Малчин луусныхаа сүүлийг сөхөж сайн ажиглаж харснаа:

	— Очиж тэр эзэндээ хэл! Миний луусны айлдаж байгаагаар бол үүл задарч бороо орохгүй гэв.

	Молла эргэж ирээд Төмөрт малчны хэлснийг дамжуулав. Төмөр:

	— Адгуус амьтад байгалийг урьдчилан мэдэхдээ хүнээс илүү байдаг юм. Малчин луусныхаа сүүлийг сөхөж хараад хэлсэн л бол үнэн байх ёстой гээд цааш хөдөлцгөөв.

	Тэднийг дөнгөж хөдөлмөгц бороо орж эхэллээ. Тэгсэн бүр хувингаар асгах мэт цутгаж, тэднийг шалба цохижээ. Төмөр ихэд уурлан Моллад омогдон:

	— Чиний бороо орохгүй гэсэн чинь аль вэ! гэж Хашхирвал,

	— Эзэнтээн! Бороо орохгүй гэдгийг чинь би хэлээгүй шүү дээ. Луусны сүүл энэ тухай мэдээлснийг малчин нотолж, түүнийг та өөрөө үнэмшсэн биз дээ гэж гэнэ.

	Төмөр

	— Одоо бид яах хэрэгтэй байна вэ? гэхэд нь Молла:

	— Яах ч хэрэггүй. Бид юу хийж чадах вэ дээ. Харин луусны сүүлээр тэнгэр ямар байхыг урьдчилан мэддэг малчин нь зурхайч болдог хаан л ямагт золгүй явдалд өртөгддөг юм даа гэжээ.

	 


ГИЖГЭЭСЭЭ АЙСАН НЬ

	Төмөр, Моллагийн хэр зэрэг зоригтойг үзэх гэж зандалчиндаа

	— Түүнийг одоохон дүүжил гэж тушаажээ.

	Зандалчид, Моллаг чирээд явахад нэг ч үг дуугарсангүй. Хаалганд хүрэхийн алдтайд Төмөр түүнээс:

	— Захиа занаа байвал түүнээ хэл. Амьд явах хоног чинь дуусаад байна гэв.

	— Надад гэрээсэлж хэлэх юм алга. Харин нэг өчүүхэн хүсэлт байна.

	— Ямар?

	— Би хоолойндоо маш их гижигтэй юм. Та намайг хоолойгоор биш гэдсээр минь дүүжлэх зарлиг буулгаж өгнө үү? гэсэн гэнэ.

	 


ХЭН НЬ ӨНДӨР ХЭРГЭМТЭЙ ВЭ?

	Төмөр нэг удаа зугаалахдаа Моллаг авч явжээ. Замдаа тэд нэг тариачин хөгшинтэй тааралджээ. Төмөр хажуугаар нь өнгөрч, харин Молла зогсоод түүнтэй мэнд усаа мэдэлцэв.

	Жаахан явж байгаад Молла, Төмөрөөс:

	— Эзэнтэн минь та яагаад энэ тариачинтай мэндэлсэнгүй вэ? гэхэд

	Яагаад би түүнтэй мэндлэх албатай гэж? Учир нь би түүнтэй биш тэр надтай мэндлэх ёстой гэв.

	— Үгүй дээ, эзэнтэн та эхэлж мэндлэх ёстой.

	— Яагаад тэгдэг билээ?

	— Яагаад гэвэл тэр тариачин хүн.

	— Юу гэсэн үг вэ? Тэр газар хагалагч, би бол эзэн хаан. Тариачин бид хоёрын хэн нь өндөр зэрэг хэргэмтэй болж байна?

	— Мэдээжийн хэрэг тариачин.

	— Яагаад?

	— Яагаад гэвэл тариачин хүн үр суулгаж, тариа тарьж ургацаа хураагаад таны мэт эзэн хаадад эс өгдөг байсан бол та нар өлсөж үхэх болно шүү дээ гэсэн гэнэ.

	 


МОЛЛАГИЙН БОЛГООМЖ

	Төмөр нэг удаа Моллагаас,

	— Чи надад аль зэрэг хайртай вэ? гэж асуужээ.

	— Би бол Молла Насреддин, та бол агуу их эзэн хаан Төмөр, Молла Насреддин, Төмөрийг яаж хайрлаж чаддагаар би таныг хайрлаж чадна даа.

	— Сайн байна! Чи миний өмнөөс үхэж чадах уу? 

	— Хэрэв би өөрөө эс чадлаа ч зандалчид чинь тусална шүү дээ.

	— Жишээ нь би чамайг одоо далай руу үсэр гэж тушаавал чи яах вэ?

	Молла шууд босоход нь Төмөр:

	— Чи хаачих нь вэ? гэхэд,

	— Эзэнтэн минь үүрд урт насалж яваг. Чиний төлөө далайд үсрэн живнэ гэдэг чинь, миний хувьд нэр төрийн хэрэг. Гэвч эхлээд надад усанд сэлж сурахыг зөвшөөр! .Харин дараа нь тэр тушаалаа өгөх ажаамуу гэсэн гэнэ.

	 


ТӨМӨРИЙН ХОЧ

	Нэгэн удаа Төмөр, Моллагаас:

	Эртний арабын хаад «Тэнгэрээр тэтгүүлэгч, тэнгэрийн ивээлт тэнгэрийн найдварт, тэнгэрийн нигүүлсэгч... гээд л цол гуншинтай байсныг чи сайн мэднэ шүү дээ гэтэл Молла '

	— Мэднэ ээ, хэмээн хариулав.

	— Хэрэв би ямар нэгэн цолтой байхыг хүсвэл чи ямрыг нь надад тохирно гэж бодож байна гэж Төмөр асуув Молла:

	— Танд тохирох цолыг ард түмэн олсон байхад би эрж хайгаад байх юу байх вэ дээ.

	— Юу гэж байна вэ? гэхэд нь

	— «Чөтгөр алгадмар» гэж Молла хариулсан гэнэ. 

	 


МОЛЛАГИЙН ХАЛАМЖ

	Молла Насреддинийг түүний амьдарч байсан хотынх нь захирагчаар томилсон тухай домог байдаг.

	Тэр албан тушаалдаа ороод хоёр хонож байтал харуулынхан хоёр хулгайчийг баривчлан авч ирж түүнд шилжүүлэв. Нэтийг нь шөнө, нөгөөг нь өдөр баривчилсан байна. 

	Молла хэрэг шүүн, шөнийн хулгайчийг суллаж, өдөр хулгай хийсэн этгээдийг шоронд хорьжээ.

	Шөнө юмаа алдсан хүн, Молла хэргийг шударга бусаар шүүж байна гэж Төмөрт мэдүүлжээ Төмөр,

	Моллад шөнө хулгай хийсэн этгээдийг баривчлан авч шийтгэх тушаал явуулжээ.

	Молла тушаалыг хүлээн авч уншаад бодсон нь: «Хууль өөрчлөгдсөн хэрэг. Би түүнийг мэдсэнгүй байж таарлаа». Тэгээд Молла шөнийн хулгайчийг шоронд хорьж, өдрийн хулгайчийг суллан тавьж, хулгайлсан зүйлийг эзнээс нь эргүүлэн авч хулгайчид өгчээ.

	Энэ удаа өдөр юмаа алдсан хүн Төмөрт очиж Моллаг ховложээ.

	Төмөр уурлан Моллаг өөр дээрээ дуудан ирүүлж:

	— Молла! Чи юу хийж байгаа чинь энэ вэ? Яагаад тэр хулгайчийг суллав.

	— Таны тушаалаар. 

	— Миний тушаалаар ий? хэмээн Төмөр улам ихээр уурлаж, — Чамайг түүнийг сулла гэж хэзээ би хэлсэн билээ? гэхэд

	— Эзэнтэн өршөөгтүн гэж Молла хэлээд, — Тэр хулгайчийн нэг нь өдөр, нөгөө нь шөнө хулгай хийсэн юм. Манай өвөг дээдсийн үеэс ер нь одоо хүртэл шөнө хулгайлахаас биш, өдөр хүний юм авдаггүйг бид сайн мэднэ. Иймд өдөр хүний юм хулгайлсан этгээд хууль, ёс журмыг зөрчиж байгаа хэрэг. Ингэхээр би шөнийн хулгайчийг суллаж, өдрийн хулгайчийг хорьсон юм. Дараа нь би танаас шөнийн хулгайчийг баривчлах тушаал аваад хууль ёс өөрчлөгдсөн хэрэг гэж бодлоо. Тэгээд шөнийнхийг барьж, өдрийнхийг сулласан юм гэхэд Төмөр бүр их уурлан:

	— Одоо явж түүнийг баривчил! гэв. Молла:

	— Ээ эзэнтэн минь энэ ч бол ёстой шударга биш хэрэг. Хэрэв өдөр ч, шөнө ч хулгай хийж болохгүй бол эдгээр ядуу хүмүүс яах болж байна. Хэзээ тэд, ажлаа хийх болж байна даа? гэсэн гэнэ.

	 


ХЭНИЙ ТАЛААС ВЭ?

	Төмөр, дандаа бие хамгаалагчтай явдаг байжээ. Бие хамгаалагчаар хамгийн зоригтой, сэргэлэн залуусыг шилж авдаг байв. .

	Төмөр нэг удаа Моллагийн амьдарч байсан тосгоноос нэг тийм залуу ирүүлэхийг тушаажээ. Тосгоныхон Төмөрийн маш их харгис хэрцгийг мэдэх учир түүнд алба хаахаар хэн ч явахыг хүссэнгүй.

	Эцэст нь тосгоны өвөгчүүл цугларан ярилцаж, Моллагаас энэ зовлонгоос нутгийнхныгаа авраач гэж гуйгаад, түүнийг явуулах саналтайгаа хэлжээ.

	Молла ч зөвшөөрсөн байна. Ингээд өвгөчүүл Төмөрт өөрийн тосгоны хамгийн зоримог залуу хэмээн Моллаг аваачиж өгчээ. Төмөр Моллаг болон түүнийг хүргэж ирэн элдвээр магтаж байгаа хөгшчүүдийг харангуутаа өөрийг нь залилж буйг мэджээ.

	Молла ч золгүй явдал тохиолдох гэж байгааг тайвнаар тэсвэртэй хүлээж байлаа.

	Төмөр, Моллагийн аймшиггүй зоригтон болохыг шалгахаар шийдэж, хамгийн мэргэн харваач ирүүлэхийг тушаав.

	Тушаал «ёсоор харваач ч хөвчөө татан сум тавилаа. Анхны сум Молла Насреддиний хоёр хөлийн завсраар гарав.

	Хэрэг биш болж байгааг мэдэнгээ зориг зүрхтэй эр биш хэмээн хашхирахыг завдсан боловч, өвөгчүүлийг

	Төмөр хатуу шийтгэнэ гэдгийг санаад тэвчлээ.

	Тэр нүдээ тас аниад үхлээ хүлээн зогсоно. Хоёр дахь сум түүний суга доогуур гарав. Гурав дахь нь Моллагийн Малгайг авч хаялаа.

	Молла ухаан балартаж байвч, ямар ч байсан хөдөлсөнгүй. Төмөр түүнийг үнэндээ зоригтой эр гэдэгт итгэн өөр лүүгээ ойртож ирэхийг дууджээ.

	Туршилт дууссаныг мэдээд Молла өчүүхэн ч зүрх алдсангүй. Төмөр лүү инээмсэглэсээр хүрч очив.

	Хаан Моллагийн эрэлхэг зоригтойг магтан сайшааж, шинэ үстэй дээл малгай олгохыг тушаав.

	— Эзэнтэнд сайн сайхан амьдрал, аз жаргалыг хүсье! Юуны учир та надад энэ дээл, малгайг өгч байгаа билээ?

	— Яагаад гэвэл чиний дээл малгай суманд оногдож нүх гарчээ.

	— Хэрэв тийм бол надад дотуур өмд хэрэгтэй байна.

	— Бид чиний дотуур өмдөнд ямар ч гэмтэл учруулаагүй шүү дээ. Молла ихэд мэхийн ёсолж: ,

	Таны зүгээс гэмтээгээгүй нь үнэн боловч миний хувьд болохгүй байгаа юмаа гэсэн гэнэ.

	 


МОЛЛА ХАРВААЧ

	Төмөр нэг удаа Молла Насреддинийг цэргийн сургууль хийж байгаа талбай руу дагуулан явжээ.

	— Молла! Чи амьдралдаа нум сум харваж үзсэн үү? гэж хаан асуув

	Молла үзээгүй гэж хэлэх нь ичгүүртэй санагдаад

	— Залуудаа сайн харваж байсан Одоо ч хөгширч нум сум барилгүй удлаа гэжээ.

	Үүнийг сонсонгоо Төмөр, Моллад нум сум авч ирж өгөхийг тушаав. Молла хэчнээн арга саам хайсан боловч татгалзаж болсонгүй. Тэгээд л тэр бай харвах болж дээ. Анхны сум байнаас арван таван алхам наана уналаа. Молла огт сандарсангүй.

	— Жанжин тань ингэж харвадаг юм гэж дуу алдав.

	Тэр хоёр дахь сумаа бас л амжилтгүй харвасан боловч огтхон ч гуньсангүй. 

	— Түшмэл тань ингэж харвадаг юм гээд ажиг ч үгүй зогсож байлаа.

	Энэ мэтээр хэчнээн л харвана төчнөөн алдаж, алдах бүрийдээ нэг өөр нэр хэлж байв.

	Хамгийн сүүлийн харвалт тохиолдлоор оноход Молла дуу тавин:

	— Молла Насреддин, ингэж л харвадаг хүн дээ гэжээ. 

	 


МОЛЛА ҮНЭНЭЭ ХҮЛЭЭСЭН НЬ

	Төмөр нэг удаа том найр хийжээ. Тэнд хүрэлцэн ирсэн зочдын дунд Молла байв.

	Молла зочдын нэгэнтэй аятайхан яриа үүсгэж байгааг Төмөр ажиглажээ. Тэр, Моллаг ичээе гэж бодоод түүн рүү ойртон очиж

	— Юу гэж ч худлаа зуйрганаж байгаа юм билээ, хэн мэдэх вэ гэхэд нь Молла:

	— Эзэнтэн минь, өөрөөр яах гэх вэ?..гэж тайвнаар хариулаад, — Таны шударгын тухай өөрийнхөө нөхөрт ярьж байгаа болохоор худалгүйгээр болохгүй. юм байна шүү дээ гэсэн гэнэ.

	 


АЙХЫН ХҮЧ

	Нэгэн хүн Төмөрт галуу бэлэглэжээ. Төмөр Моллад уг галууг шар гэж тогоочид хэлэхийг тушаажээ. Галууг шармагц, Молла, Төмөрт авч ирэх замдаа тэвчилгүй нэг хөлийг нь идчихжээ. Галуу нэг хөлтэй болсныг Төмөр үзэнгүүт:

	— Молла! Нөгөө хөл нь хаана байна вэ? гэхэд Молла:

	— Юуны чинь нөгөө хөл гэж? Галуу чинь ганц хөлтэй амьтан шүү дээ гэж хээвнэг хэлэв.

	— Молла! Чи юун дэмий юм чалчаад байна вэ? Ганц хөлтэй галуу чи ер нь үзсэн үү? хэмээн хаан уурлав. Молла ч үзсэн гэж зүтгэв.

	Төмөр улам ихээр уурлахад нь Молла хэрэг бишдэж байгааг ойлгон цонхоор харж байснаа голын эрэг дээр хэдэн галуу нэг хөл дээрээ зогсон наранд ээж байхыг үзээд, төр дороо Төмөр лүү эргэн:

	— Эзэнтэн минь та дандаа өөрийнхөөрөө зүтгэх юм. Тэр галуунуудыг хар! Нэг хөлтэй байна уу? Үгүй юу? гэхэд нь Төмөр цонхоор харангуут хилэгнэн нум сумаа шүүрэн авч галуунуудыг харвав. Цаадуул нь ч бут үсрэн нисэв.

	— За хар, хоёр хөлтэй байна уу? Эсвэл ганц хөлтэй байна уу?

	Молла тайвнаар: 

	— Хэрэв би таныг ингэж харвасан бол та айснаасаа болоод дөрвөн ч хөлтэй болчих байсан байлгүй гэж хариулжээ.

	 


ОРДНЫГ ХЭРЭЭ ХҮРЭЭЛЖЭЭ

	Төмөр нэг удаа анд явахдаа Моллаг урьжээ! Элч, Молла ирж явна гэснээс хойш удтал алга л байв. Тэгж тэгж тэр нэг хэрээ барьсаар ирэв. Төмөр, Моллаг харангуутаа инээдээ барьж ядан:

	— Молла! Энэ чинь юун хэрээ вэ? Чи чинь анд хэрээтэй явах нь уу? гэхэд

	— Тэгээд юу нь болохгүй гэж? хэмээн хариулав. 

	— Хэрээ чинь юм барьдаг шувуу биш шүү дээ.

	— Тэр ан хийж чадна. Бүр сайн ч байж магадгүй. Би бүргэдээс илүү анчин хэрээг мэднэ. Тэр шувуу руу байтугай хүн рүү дайрдаг юм чинь.

	Молла, Төмөрийн гайхахыг ажиглаад, эргэн тойрондоо байгаа ордны шадар хүмүүсийг заагаад:

	— Та эргэн тойрноо хар л даа гэж нэмж хэлсэн гэдэг.

	 


МОЛЛА ҮНЭНИЙГ ХЭЛСЭН НЬ

	Төмөр, Молла Насреддинийг нэг сайн ичээж айлгахаар шийдэж, шадар хүмүүсийнхээ дэргэд түүнд хандан ууртайгаар:

	— Өчигдөр орой хүн зон цуглаж, намайг шударга эзэн хэмээн магтацгаахад чи тэнд байсан хэр нь миний сайхан сэтгэлийн талаар нэг ч үг хэлээгүй гэнээ гэхэд Молла санаа амарлангуй:

	— Үгүй ээ эзэнтэн минь, энэ бол худал үг. Өчигдөр байтугай ер нь би амьдралдаа таны сайхан сэтгэл, үнэнч шударгын тухай ярилцаж байхыг нэг ч сонсоогүй юм байна гэжээ.

	 


МОЛЛА ТӨМӨРИЙГ ҮНЭЛСЭН НЬ 

	Төмөр нэгэн удаа Молла Насреддинтай хамт усанд оржээ. Төмөр усанд ороход хэрэглэдэг маш үнэтэй хормогчтой байжээ. Тэд биеэ угаах зуур элдвийн л юм ярилцаж гэнэ. Эцэст нь Төмөр

	— Молла! Чи намайг яаж үнэлдэг вэ? гэхэд нь Молла хэсэг бодоод:

	— Чиний үнэ үү? Арван лан.

	— Чи юу хэлэв? хэмээн Төмөр гайхаад, — Зөвхөн миний хувцас л арван лан шүү дээ гэхэд нь ч

	— Харин Тийм ээ үүнийг чинь л хэлж байна гэсэн гэнэ.

	 


ТОМ БАРИЛГА

	Молла нэг удаа хот орж гудамжаар зугаалж яваад том сайхан барилга харжээ. Тэр барилга Насреддинд маш их таалагдсан тул түүний гайхамшигтай сайхныг удтал бишрэн зогсжээ. Энэ барилга хотын харгалзагчид харьяалагддаг байжээ. Моллагийн энэ байдлыг ажигласан байшингийн эзэн гайхуулж, түүгээр элэг доог хийх санаатай түүн рүү очин:

	— Юу болоод чи миний байшинг ингэтлээ сонирхоод байна вэ? гэхэд

	— Ямар сайхан барилга вэ! Надад таалагдаж байна. Гэм нь арай л том юм. Ийм том барилга ер нь яах гэж барьсан юм бол гэж бодож байна гэлээ.

	— Чинийхээр бол энэ юун байшин болж байна?

	— Ээ бурхан минь! Энэ чинь орон сууцын байшин байлгүй, гэвч...

	— Үгүй ээ, чи андуурч байна. Энэ бол байшин биш малын саравч.

	Молла, сайх хүн өөрийг нь тохуурхаж байгааг ойлгосон боловч, сандралгүй:

	— Энд лав адуу илжиг л амьдардаг байх. Тэгээд л ийм том байшин барьж л дээ гэж хэлэх гээд байгаа юм шүү дээ гэсэн гэнэ.

	 


ТӨМӨРИЙН ТАСАЛГАА

	Төмөр нэгэн удаа Моллад хэдэн ширхэг тоор өгөөд 

	— Үүнийг миний өрөөнд аваачаад тавьчих! гэжээ.

	Молла тооруудыг оршуулгын газар аваачин бунхан

	дотор тавьжээ. 

	Төмөр гэртээ ирээд тоороо эрээд эрээд эс олов. Тэр хилэгнэн уурлаж, Моллаг дуудаад:

	— Молла тоорууд хаана байна вэ? гэхэд

	— Эзний алдар мандаг! Би өөрийн чинь хэлсэн ёсоор л өрөөнд чинь оруулаад тавьсан шүү! гэжээ.

	— Тэгээд тэр чинь хаана байна вэ? Би эрээд эрээд олсонгүй. Чи ер нь түүнийг хааш нь тавьж орхив.

	— Агуу их эзэнтэн минь! Энэ чинь таны өөрийн чинь өрөө биш шүү дээ. Би түүнийг өөрийн чинь өрөөнд тавьсан.

	— Чи юу ярина вэ? Миний өрөө үүнээс өөр хаана байдаг билээ?

	Молла босоод

	— Явцгаая! Би чамд үзүүлье гээд Төмөрийг дагуулан оршуулгын газар луу очоод

	— Хар даа! Чиний жинхэнэ өрөө чинь энэ байна. Тэнд, ордонд бол чи зөвхөн зочны үүрэг гүйцэтгэж байгаа юм шүү дээ гэсэн гэнэ.

	 


ТОЙМГҮЙ ОЛОН

	Төмөрт ордныхноос хэн нэг нь галзуурчээ гэж мэдэгдсэн байна. Тэр Моллаг дуудан хэчнээн хүн галзуурсан, чухам хэн хэн болохыг мэдэж ир гэж тушаав. Тийм тушаал аваад Молла хэсэг бодлогоширч байснаа:

	— Эзний алдар бадраг! Та надад өөрийн ухаантай хүн ордонд хэд байгааг тоол гэвэл би дор нь тоолж чадна. Тийм хүмүүс байх ёстой. Харин галзуурсныг тоол гэж байгаа бол тоймгүй олон шүү дээ гэсэн гэнэ.

	 


ШОРГООЛЖНЫ ХҮЧ

	Төмөр улсын бүхий л зардлыг хөөрхий болсон тариачдаас хайр гамгүй хураан авсан татвараар нөхдөг байжээ. Татварыг тоолж баршгүй. Нэгийг төлж бараагүй байтал нөгөө нь гарч ирнэ.

	Молла Насреддиний суудаг тосгоны тариачид ч бас бусдын адил эцсийн зоосоо дуустал татвар төлжээ.

	Эцэст нь Молла Насреддин тэр хэрцгий байдлыг тэвчих тэнхэлгүй болж, Төмөрт очиж гомдол мэдүүлжээ.

	Төмөр уурсан хашхирч:

	— Чи ер нь агуу их эзэн хаан миний дэргэд арай

	хэт зоримог ярьж байгаа юм биш үү!? гэхэд Молла тайвнаар: 

	— Ай эзэнтэн минь! Биднийг өөрийн сүр хүчээр бүү сүрдүүл! Чи бол агуу их хүн, бид бол бага улс. Гэлээ ч гэсэн зараа өргөсөн хуягтай атал түүнд бяцхан шоргоолж хор хүргэж чадна гэдгийг бүү мартаарай гэжээ.

	 


МОЛЛАГИЙН ЗАЛЬ

	Төмөр нэг удаа хотын захирагчийн ажил шалгажээ. Гэтэл тэр захирагч хотынхноос хураасан татварыг тэмдэглэхдээ будилаан гаргасан байжээ.

	Төмөр ихэд хилэгнэн булхайтай захирагчаар уг дэвтрийг нь идүүлж оронд нь Моллаг томилжээ.

	Хэсэг хугацаа өнгөрсний дараа Төмөр Моллагийн ажлыг шалгахаар шийдэн, түүнийг татварын дэвтрээ авч ирэхийг тушаажээ.

	Молла ч тэр ёсоор иржээ. Нимгэн илдсэн лавашаар1 хийсэн дэвтэр дээр тэмдэглэлээ хөтөлснийг хараад Төмөр уурлан: 

	— Чи улсын хэмжээгээр цаас олсонгүй гэж үү, дээ? гэж асуухад нь, 

	— Эзэн хааны мэлмий үүрд бат оршиг! Би таныг бас уурлан татварын дэвтрээ ид гэж тушаахыг чинь мэдэж байсан юм. Гэхдээ миний ходоод цаас боловсруулахдаа өмнөх хүнийх шиг тийм сайн биш болохоор урьдаас ингэж болгоомжилсон юм даа гэсэн гэнэ.

	 


ӨЛСӨХИЙН ЭРХЭЭР

	Төмөрт нэг сайхан илжиг бэлэгт иржээ. Бялдууч: нэг нь эзэн хаанаа зусардан, тэр илжгийг байдгаараа «магтана. Тэнд байсан Молла ч дуугүй өнгөрсөнгүй өөрийн саналыг хэлж:

	— Бүх хүн илжгийг магтаж байгаа нь үнэн. Гэхдээ нэг нь ч түүний ганц сайн талыг ажигласангүй. Энэ сайхан амьтны агуу их авьяастай болохыг би бол харж л байна. Хэрэв миний гар дээр байлгавал би үүнийг уншиж сургах сан гэжээ. Энэ үгийг Төмөр ихэд сонирхон:

	— Хэрэв чи хэлснээ биелүүлж чадвал хүссэн бүхнийг чинь өгье гэж Моллад амлав. 

	— Эзэн эрүүл энх, явж урт удаан наслах болтугай хэмээн мэхийн ёслоод, — Би амласан зүйлээсээ нэгийг боловч биелүүлээгүй байсныг та хэлж чадах уу? Үүнийг би хийнэ. Энэ бол маш их авьяаслаг, ухаантай амьтан учир сурч чадна. Гэхдээ тусгай болзол байх ёстой гэхэд Төмөр:

	— Хэл л дээ Молла! Тэр чинь ямар болзол байх юм бэ? гэв. 

	— Нэгдүгээрт: Чи надад хоёр сарын хугацаа өгөх хэрэгтэй.

	— Хоёрдугаарт: Чи надад энэ хоёр сарын хугацаанд илжгийг тэжээх болон сургахад зориулсан ном дэвтэр, бусад хэрэгцээт зүйл худалдан авах мөнгө өгөх хэрэгтэй... Энэ бүхнийг өдөр тутам нэг алтан зоосоор бодож төлнө гэв.

	Төмөр зөвшөөрч Моллагийн хүссэн мөнгийг олгохыг тушаав.

	Молла илжгийг гэртээ аваачин Хичээл заах ажилдаа орлоо. Хоёр сар ч өнгөрлөө. Товлосон өдөр хотынхон талбайд цугларав. Молла илжгээ хөтөлсөөр Төмөрийн өмнө очиж зогслоо.

	Молла илжигнийхээ өмнө ширээ засаж, сугавчилж ирсэн номоо дээр нь тавив. Номыг үзэнгээ илжиг хэлээрээ хуудсыг эргүүлж эхлэв. Тэгээд гурав дөрвөн хуудас эргүүлээд л Молла руу толгойгоо эргүүлэн орилно.

	Тойрон зогсогчид цөм гайхацгааж. Төмөр сэтгэл хангалуунаар Моллагаас:

	— Молла, би чамд хүссэн бүхнийг чинь өгнө. Харин чи илжгийг яаж уншуулж сургаснаа үнэнээр нь хэл! гэхэд Молла:

	— Би номын хуудсыг зээрийн арьсаар хийж завсар нь буудай хавчуулсан юм. Арван тав хоногийн дараа сургалтын хоёрдугаар үе эхэлсэн юм. Хоёр хоног илжгийг сойж, гурав дахь өдөр нь түүний өмнө номоо тавина. Илжиг хэлээрээ номын хуудсыг эргүүлэн буудайг иднэ. Дараа нь арьсан номоо ерийн болгосон. Энэ дасгалыг ойр хийсэн. Ингээд сургалтын гуравдугаар үе эхлэх нь тэр. Энэ үед заримдаа номын хуудсанд буудай хавчуулдаггүй байлаа. Илжиг юм олохгүй болохоороо орилно. Тэгэхээр нь би буудай өгнө. Ингэж л хуудас эргүүлж, орилуулж сургасан юм даа. Одоо энэ хоёр хоног сойгдоод байгаа юм. Өнөөдрийн шалгалт бол хоёр хоногийн өлсгөлөнгийн үр дүн юм гэж хариулжээ. 

	 


ТӨМӨР ИЛЖИГ ХОЁРЫН НЭГ НЬ

	Төмөрт бас нэг илжиг бэлэглэх үеэр Молла мөнгөө дуусаад байжээ. Төмөр Моллад:

	— Молла чи яагаад дуугарахгүй байна. Энэ илжгэнд ямар нэгэн авьяас байхгүй гэж үү? гэхэд Молла одоо л завшаад авдаг хэрэг гэдгийг ойлгоод:

	— Яагаад байхгүй байх вэ? Энэ илжиг түрүүчийнхээс ч ухаантай. Хэрэв надад өгвөл би үүнийг яриулж сургана гэжээ.

	— Сайн байна. Би чамд өгье. Харин өөрийнхөө болзлыг хэл.

	— Энэ удаа ч нэлээн ярвигтай болзол байх юм.

	Ажил ч ихтэй. Чи надад таван жилийн хугацаа өгөөд, өдөр тутам нэг алтан зоосоор бодож мөнгө төлөх хэрэгтэй гэв.

	Төмөр зөвшөөрч, Молла алтан зоосоо тоо ёсоор нь хүлээн аваад, илжгээ хөтөлсөөр харив. Эхнэр нь Моллаг дахин илжигтэй ирэхийг хараад гайхан асуусан нь:

	— Энэ чинь юу вэ? 

	— Эхнэр минь! Чимээгүйхэн л энэ мөнгийг эдэлж хэрэглэж бай. Цаашдаа юу болохыг үзэцгээнэ гээд болсон бүх явдлыг үнэнээр нь ярив.

	— Чи галзуурч байна уу? Эсвэл толгойгоо өгөхөөр шийдэв үү? Илжиг хэзээ ч ярина гэж үү дээ хэмээн эхнэр нь сүйд болов.

	— Эхнэр минь дээ Миний үгэнд итгэсэн Төмөрийг л тэнэг амьтан гэж бодож байлаа. Гэтэл та хоёр нэг тэрэгний хоёр дугуй юм шив дээ. Мэдээжээр илжиг ярина гэж байхгүй л дээ гэв.

	— Тэгээд чи яаж байгаа чинь энэ билээ хэмээн эхнэр нь учиргүй их уурлав.

	— Чи тэнэг асуулт бүү тавь. Би хунзаар дүүрэн алт авч ирээ биз дээ. 

	— За яах вэ, таван жилийн дараа тогтоосон хугацаа дуусах нь тэр. Тэгэхэд чи юугаа хэлж үхэх хүн бэ? Молла жаахан бодсоноо

	— Эхнэр минь чи битгий тэнэглээд бай! Энэ мөнгө аваад юу дуртайгаа худалдаж ав. Тэнгэр бурхан өршөөг! Таван жил болоход Төмөр, илжиг хоёрын аль нэг нь цаашаа харах биз гэж хариулжээ.

	 


МОЛЛАГИЙН ХҮҮ

	Нэг удаа Төмөр, Моллагийн хүүг ордондоо дууджээ. Жаал хүүгийн бие бялдар нүүр царай, хамар ам нь эцгийгээ амьдаар нь өвчсөн юм шиг яг л Молла Насреддиний биеэрээ болохыг нь хаан ажиглаад « Энэ хүү эцэг шигээ ухаантай болов уу? Үгүй болов уу?» гэж боджээ. Төмөр, нэг алтан зоос аваад Моллагийн хүүд өгөхөөр гараа сунгав. Авахгүй болохоор нь Төмөр: .

	— Чи яагаад мөнгө авахгүй байна? гэлээ.

	— Би ээжээс айж байна. Ээж намайг гудамжинд тааралдсан танихгүй хүнээс мөнгө бүү ав гэдэг юм гэв.

	— Сайн байна. Би бол ээжийн чинь хэлсэн тэр танихгүй хүмүүсийн нэг биш. Харин чиний эзэн хаан байна шүү дээ.

	— Таны эзэн хаан гэдгийг чинь би мэдэж л байна. Харин ээж үүнийг итгэхгүй л дээ.

	— Яагаад тэр билээ?

	— Яагаад гэвэл тэр, хэрэв эзэн хаан чамд бэлэг хайрласан юм бол нэг зоос биш нэлээд хэдийг өгөх ёстой гэж хэлнэ л дээ гэсэн гэнэ.

	 


ТӨМӨРИЙН ЗҮҮД

	Төмөрийн нэг тогтсон заншил бол, хэрэв хэн нэгэн хүн түүний үгийг тоохгүй юм уу, хүндэтгэлгүй хандаж байгаагаар зүүдэлбэл маргааш өглөө нь тэр хүнээ дүүжлэх зарлиг буулгадаг байжээ.

	Молла Насреддин үүнийг нь мэдэнгүүтээ жаал зугаа юм аваад, тосгон руугаа оргожээ. Нутгийнхан нь цугларч, түүнээс

	— Молла, чи яагаад Төмөрөөс зугтаад ирэв? Татвар хөнгөлөх, чөлөөлөх гэх мэтчлэн чиний ордонд байх нь бидэнд тустай байсан юм гэхэд

	— Үнээн. Төмөрийг сэрүүн байхад би түүний аяыг олж чадаж л байлаа. Унтаж байгаа үед нь түүнийг уурыг хүргэхийг хүссэнгүй. Тэгээд унтаж байхад нь сэтгэлд нь таалагдах хүч хүрсэнгүй. Иймээс л би хожимдоогүй дээрээ зугтсан минь энэ дээ гэсэн гэнэ. 

	 


МОЛЛА ЗАЛУУ ХОЁР

	Молла өвлийн нэгэн орой цайны газар очжээ. Тэнд нэг залуу маш ихээр уйтгарлан суугааг ажиглав. Молла учир явдлыг сонирхон түүн дээр очжээ. Тэд хэсэг зуур ярилцаж байгаад Молла:

	— Дүү минь, чамд ямар зовлон тохиолдоо вэ? Чи яагаад ингэж уйтгарлах болов? гэхэд залуу санаа алдан:

	— Молла гуай! Энэ ч уул нь танд ярихад ичмээр л юм даа. Би нэг худалдаачны охинд дурласан юм. Тэр ч надад хайртай. Бид хоёр бие биедээ ам өчгөө өгсөн улс. Харин түүний эцэг маш их баян, би бол хараажаар ядуу хүн. Би удаан бодсоны эцэст худалдаачнаас охиныг нь гуйлаа. Тэр намайг хөлөөс толгой хүртэл ажиглаад, «Миний охинд үнэн хайртайгаа байтал! Үүний тулд чи гол руу очиж мөс цоолоод усанд орж, өглөө болтол тэндээ бай! Хэрэв чи үүнийг биелүүлбэл би чамд охиноо өгнө» гэлээ.

	Би тэр охинд маш их хайртай болохоор «Мэдлээ» гэж хэлээд явлаа. Бүрий болохыг хүлээж байгаад мөс цоолж голын усанд хүзүүгээ хүртэл орлоо. Цас орж салхи шуурч байсан. Тэгээд тэсэж байхын аргагүй аюултай хүйтэн болох нь тэр. Үүр гэгээртэл би усанд байсаар байлаа .Үүр цайснаас хойш уснаас гарч худалдаачныд очив. Тэгээд түүнд хандаж, «Худалдаачин, би өөрийн чинь шаардлагыг биелүүллээ. Одоо та амласнаа биелүүл дээ» гэв Худалдаачин дахиад л намайг хөлөөс минь толгой хүртэл ширтэн «Чи битгий худал хэл! Хэрэв үнэхээр өглөө болтол усанд байсан юм бол түүнээ нотол!» гэв Би уг явдал үнэн болохыг андгайлан, нэгэн байшинд өглөө болтол гэрэлтэй байсныг нэмж хэллээ. Худалдаачин инээгээд «Тэгвэл бидний болзол зөрчигдсөн байна даа. Чи тэр галыг хараад дулаацсан байна шүү дээ» гэлээ. Би аль байдгаараа итгүүлэх гэж «Хонгор минь! Тэр чинь надаас хэдэн мод хол байсан шүү дээ би түүнийг харсаар дулаацна гэж үү дээ» гэж хэллээ. Гэвч яагаад ч би худалдаачныг итгүүлж эс чадав. Тэгээд би хотын захирагчид гомдол мэдүүлсэн боловч, худалдаачин хэзээний тохиролцож амжсан бололтой. Хотын захирагч худалдаачныг зөвтгөж намайг хөөлөө. Одоо надад уйтгарлан суух ганцхан зам л үлдээд байна гэв.

	Молла залуугийн яриаг анхааралтай сонсоод: 

	— Маргааш орой над дээр очоорой. Заавал шүү! гэв. Цайны газраас гараад, Молла шууд Төмөрийнд, очжээ. Тэр мэхийн ёслоод: 

	— Эзэнтэн минь! Маргааш орой манайд зочлон очихыг хүсье! гэжээ.

	Дараа нь хотын захирагч худалдаачныг бас зочлон очихыг урьжээ. Дараа өдөр нь урилга ёсоор Төмөр, хотын захирагч худалдаачин болон бусад уригдсан хүмүүс Моллагийнд зочлон очжээ. Молла тэднийг аятай сайхнаар хүлээн авч суулгаад, өөрөө нэг тийшээ яваад өгчээ. Төмөр, тэднийг зочлохоор бэлтгэж зэхсэн зүйл огт үгүй ,гал хөс ч үгүй байгааг ажиглаад, дотроо энэ чинь юу гээч болж байна гэж тээнэгэлзэж суув.

	Ирсэн хүмүүс хоёр цаг хиртэй хүлээв. Молла алга л байлаа, Төмөр тэсэж ядаад Моллагийн эхнэрийг дуудаж:

	— Дүү минь, Молла хаачсан бэ? гэхэд

	— Тэр, цэцэрлэгийн буланд та нарт плоов2 хийж байна гэв.

	Төмөр зочдыг дагуулан цэцэрлэгт орвол хамгийн өндөр модны үзүүрт том зэс тогоо дүүжлэн тээр дор гал түлэн түүнээ хүлээн суугаа Моллаг харав.

	— Молла энэ чинь юу вэ? Чи юу хийж байгаа чинь энэ вэ? хэмээн Төмөр асуув.

	— Эзэнтний яруу алдар бадартугай хэмээн Молла тайвнаар хариулаад, — Та нарт хоол хийж өгөх санаатай ус буцалгахаар хүлээж сууна гэхэд эзэн хаан хилэгнэж:

	— Хэнийг чи доромжилж байна вэ? Биднийг үү? Өөрийгөө юу? Ийм галаар энэ хол зайнаас ус буцалгаж болдог юм уу? гэхэд Молла эзэн хаанаас дутуугүй ? ихээр уурлан:

	— Яагаад болохгүй гэж? Алсад харагдаж байгаа лааны гэрэлд дулаацаж болдог юм чинь гэв.

	Төмөр, юун тухай ярьж буйг лавлав. Молла залууд тохиолдсон бүх явдлыг ярьж, худалдаачны охиныг түүнд өгүүлэхээр болсон гэнэ.

	 


ЗУРХАЙЧ

	Төмөр нэг удаа Моллад: 

	— Молла, ордонд зурхайчийн хэрэг байдаг. Гэтэл таарч тохирох хүн олддоггүй. Чи харин дөнгөхгүй юм уу? гэхэд нь Молла:

	— Болох л юм. Тэгэхдээ харин эхнэртэйгээ шүү. 

	— Яагаад?

	— Яагаад гэвэл аль хэдийнээс бид хоёрын санал зөрдөг юм. Жишээ нь би тэнгэр хараад «маргааш бороо орох нь ээ» гэвэл тэр «үгүй. Бороо орохгүй» гэж заавал зөрж хэлнэ. Тэгээд хэн хэн нь өөрийнхөөрөө үхтлээ зүтгэх нь тэр. Хэрэв тэр «Ирэх жил ургац сайтай байх нь ээ» гэвэл би «Үгүй ээ! Ургац авахгүй» гэнэ. Ийнхүү нэлээд хэдэн жил өөрийн биеэр ажиглаад байхад нэг бол эхнэрийнхээр эсвэл минийхээр л болж байсан. Бид хоёрынхоос өөрөөр байсан удаагүй. Ингэхээр би эхнэртэйгээ хамт бол зурхайч болж чадна шүү гэсэн гэнэ.

	 


МОЛЛАГ ГҮЖИРДСЭН НЬ 

	Молла Насреддин хаа ч юм түүний харгис хэрцгий байдлын тухай ярьсан гэсэн мэдээ Төмөрт иржээ. Төмөр уурлан Моллаг дуудаж:

	— Энэ чинь юу гэсэн үг вэ? Чи ер нь хаа сайгүй миний харгис ширүүний талаар ярьдаг болоо юу? Мөрөн дээрээ илүү ачаа авч явахаасаа уйдаа юу? гэхэд нь Молла: 

	— Эзэнтэн эрүүл энх байж, урт удаан наслах болтугай. Эзэнтэн минь та өөрөө мэдэж байгаа шүү дээ. Би зөвхөн шинэ сонин зүйлийн тухай ярьдаг. Хэнд.ч тодорхойгүй, хаана ч мэдэгдээгүй, хэний ч олж сонсоогүй зүйлийн талаар л ярьдаг шүү дээ. Харин өөрийн чинь харгис хэрцгийг хорвоо ертөнц даяар мэддэг зөвхөн үүнийг ярьдаг болохоор үүнд нэмчихмээр юм юу байх билээ. Яахын ч аргагүй намайг гүжирдэж байна шүү дээ гэжээ. 

	 


САХАЛ ТАВИХ ЭРХ 

	Хүн бүхэн өөрийн нэг хэвшсэн заншилтай байдаг. Жишээ нь, Молла сахлаа үргэлж илж явдаг байжээ. Төмөр, Моллаг зовоохын тулд:

	— Сахлаараа оролдохыг чинь хориглоно! Хэрэв миний үгэнд эс орвол сахлыг чинь хусаж, гарыг чинь огтолно гэжээ.

	Молла, Төмөрийн хэлснээрээ болгодог заншилтайг сайн мэдэх тул сэтгэлээ барин өөрийн сурсан заншлыг л орхиход хүрчээ. Үүнээс хойш нэлээд хугацаа өнгөрөв. Төмөр нэг удаа Моллагаас

	— Молла, ард түмэнд үнэнч шударгаа итгүүлэхийн тулд би юу хийх хэрэгтэй байна вэ? гэхэд нь Молла: 

	— Юуны өмнө эзэнтэн минь, эр хүн бүгдийг сахлаараа оролдох хэрэгтэй болгочих гэжээ.

	 


МОЛЛАГИЙН ГУАНЫ ТАЛБАЙД

	Нэгэн орой Молла амтат гуагаа хурааж байлаа. Энэ үеэр түүн дээр гурван үл таних хүн ирж мэнд усаа мэдэлцэв.

	Молла хариу мэндэлж, хэд хэдэн гуа зүсэж тавиад идэхийг урив. 

	Үл таних хүмүүс гуаг идэж ханасны дараа явах болоход нь Молла тэднийг зогсоон:

	— Гуанаас авцгаа, хүүхдүүддээ аваачиж өг гэхэд хоёр хүн нь тус бүр хоёрыг, гурав дахь нь гурвыг авлаа. 

	Молла гурав дахь хүнд мэхийн ёслоод:

	— Миний гуаны талбайд бараа бологчдынхоо хамт морилон ирсний учир эзэнтэн танд эрүүл энх, урт удаан наслахыг ерөөе! гэлээ. Үл таних хүн гайхан:

	— Чи намайг эзэн хаан, эдгээр хүмүүс миний бараа бологчид гэдгийг яаж мэдэв? гэхэд нь

	— Таны шунахай харам байдлаас чинь л гэж хариулсан гэдэг.

	 


ХЭН НЬ БУРУУТАЙ ВЭ?

	Нэгэн удаа Төмөр Моллаг анд авч явжээ. Анд явж байгаа хүмүүс бүгд л сайн морьтой. Ганцхан Моллад л турж эцсэн хашин морь өгсөн учир тэднийг бараадахчаа болоод гэлдэрч явав. Анчдын буцах замд ширүүн бороо оров. Тэд мориндоо ташуур өгөн давхиж оджээ. Молла морио ташуурдсан боловч яг л янзаараа гэлдэрсээр л байв.

	Молла тайвнаар хувцсаа тайлан суудал дороо хийж, цулбуураа сул орхив. Төмөр өөрийн хүмүүсийн хамт агуйд хоргоджээ. Моллаг тэдэн дээр иртэл бороо ч намджээ. Молла хувцсаа өмсөөд агуйд орлоо. Моллагийн хувцас хуурай байхыг харсан Төмөр ихэд гайхан, — Молла чи яаж залилаад бороонд норсонгүй вэ? гэхэд Молла:

	— Над шиг морьтой хүн яаж норох вэ? Амгайгаа |зуугаад л ухасхийхэд хоромхон зуур борооноос гарчихсан гэж Молла хариулжээ.

	Буцаж ирсний дараа Төмөр, Моллагийн унаж явсан ясан хэдрэгийг хамгийн сайн жүчээндээ тавьж, тэжээх зарлиг буулгажээ. Хэд хоногийн дараа Төмөр анд дахин явах болж, түрүүчийн явдлыг санан, нөгөө Моллагийн унаж явсан адасгыг унажээ.

	Анчдыг хотоос гармагц бороо хувингаар цутгах мэт орж Төмөр морио гуядсан боловч байраасаа ч хөдөлсөнгүй. Нэг үгээр хэлэхэд ордондоо ирэхэд Төмөр бороонд шалба цохиулсан байв. Тэр гэртээ ирэнгүүт Моллаг дуудаж:

	— Энэ чинь юу вэ? Чи намайг тэнэг амьтан гэж санан залилав уу? гэхэд Молла

	— Эзэнтэн минь юу болох нь энэ вэ? гэв.

	— Чи намайг тавлаж байна уу? Чи энэ муу сөдрөгийг магтаад байсан нь намайг норсон элээ шиг болгох гэжээ гэхэд нь Молла инээн:

	— Надад ч, энэ моринд ч буруу алга. Харин гол. буруутан бол та өөрөө! Яагаад та над шиг хувцсаа тайлж бороо намдтал суудал дороо хийгээгүй юм бэ? Ингээгүйгээс л нойтон элээ шиг болж шүү дээ гэсэн гэнэ.

	 


ЦӨМ ӨНГӨРӨХ ТАВИЛАНТАЙ

	Хотын захирагч Моллаг өөрийн хамгийн аюултай дайсан гэж үзэж, түүнийг чадах аятайхан боломж гарахыг хүлээдэг байжээ. Далдуур хөнөөх гэж оролдоход нь Молла овсгоотойгоор мултран гарч, тэр өөрөө тэнэг хэрэг хийсэн болж хоцордог байв. Нэгэн удаа Моллагийн илжиг үхжээ. Молла илжгээ үхсэнээс хойш уйтгар, гунигт дарагдан, үг дуу ч үгүй явах болжээ. Хотын захирагч үүнийг сонсоод маш их баярлан, Моллаг чадах аятай далим гарлаа гэж бодов. Тэгээд Моллаг өөр дээрээ авчрахыг тушаажээ. Ирэнгүүт нь мэндлээд доогтойгоор: 

	— Ай Молла! Чамд ямар золгүй явдал тохиолдоо вэ! Чиний өөрөөсөө илүү хайрладаг ёстой л чамдаа таарсан илжгийг үхсэн гэж ярилцах юм. Чи тэгээд өөрийн уйтгар зовлонг яагаад бидэн шиг сайн нөхөдтэйгөө хуваалцдаггүй билээ? гэв.

	Молла захирагч өөрийг нь тохуурхаж байгааг ойлгон огт сандарч тэвдэлгүй:

	— Захирагч та зөв ярьж байна. Би үнэхээр энэ. илжгийг хайрладаг байсан. Миний хувьд сайн эзнээс дутуугүй байсан юм. Өөрөөс чинь дээр гэж байгаа юм биш шүү, гэлээ ч миний хувьд нөхөр минь байсан юм даа. Хөөрхий тэгтэл гэнэт л талийгаач болчих юм даа гэв.

	Захирагч Моллаг оролдсоныхоо Шанг хүртэж байгааг ойлгон дуудуулсандаа харамсан холдохын мөн болж: 

	— Их гуниглах хэрэггүй дээ, Энэ ертөнц дээр мөнх юм гэж байх биш. Бид бүгд л өнгөрөх тавилантай. Одоо яая гэх вэ? хэмээхэд нь Молла:

	— Та л амьд байгаа хойно боллоо. Бурхан тэнгэр миний илжгийг хагацааж, харин тэр таны насыг нэмэг! Та надад илжиг шиг минь сайн нөхөр билээ! Амар амгалан, сайн сайхан байх болтугай! Би зөвхөн илжигнийхээ тухайд ч гуниглахгүй байна. Харин өөрийн чинь өнгөрөх тавилантайг бодохоос хэзээ нэгэн цагт намайг түүнээс дутуугүй бас нэг зовлонд унагах болов уу л гэж зовох юм гэсэн гэнэ.

	 


ЗАХИРАГЧ ЗУГААГАА ГАРГАСАН НЬ

	Моллагийн төрсөн тосгон нь уур амьсгал тааламжтай, булаг шанд, цэцэрлэг, ногоо жимсээр бүрхмэл сайхан газар байжээ. 

	Зуны нэгэн халуун өдөр, хотын захирагч тэдний тосгонд зугаалахаар хүрэлцэн очсоныг Молла сонсжээ. Тэгээд Молла тосгоныхондоо сэтгэл нь ихэд зовж:

	Энэ захирагчийн доншуучлал юунд л хүргэдэг бол доо гэж бодож байлаа.

	Долоо хоногийн дараа захирагч эргэж ирснийг Молла сонсоод, түүн дээр хүрэлцэн очоод их сайхан зантай байгааг нь харав.

	— Эрхэм захирагчийн амрыг айлтгая. Сайхан зугаалав уу? Миний төрсөн газар ямар санагдав даа? гэхэд захирагч:

	— Ямар сайхан байсан гэж бодно оо. Долоо хоног нүд ирмэхийн зуур л өнгөрчихлөө. Эхний өдөр их түймэр гарч гэр байшингийн тэн хагас нь шатсан. Хүмүүс хашхиралдан, тал тал руу гүйлдэж ёстой инээдтэй юм болсон. Би инээснээсээ болоод золтой цорой татчихсангүй. Бүр хэд хэдэн хүн шатаж үхсэн. Хоёр дахь өдөр нь нэг галзуу нохой хориод хүн урсан. Би ямар их баяр хөөртэй сэтгэл хангалуун байсныг чи өөрөө бодоод үз. Гурав дахь өдөр нь хэлэхийн аргагүй их үер болсон. Усан дээр тариа будаа, хүмүүс хөвөөд л ихэнх нь тэгээд зүйл дууссан.

	Дөрөв дэх өдөр нь нэг тариачин галзуурч, тав зургаан хүн алсан.

	Тав дахь өдөр нь нэг байшин нурж, айл тэр чигээрээ дарагдан, хүмүүс үхэх нь үхэж, хөл нь хугарах нь хугарсан байсан. 

	Зургаа дахь өдөр нь нэг эмэгтэй дүүжилж үхсэн. Энэ бүхэн их л зугаатай байлаа. Би бүх амьдралынхаа турш ийм зугаатай зүйл үзсэнгүй гэж ярилаа. Молла энэ бүхнийг сонсоод захирагчид хандаж:

	— Тэнд долоо хоногоос хэтрэлгүй буцаж ирсэн чинь яамай даа. Хэрэв жаахан байзна сан бол ч манай тосгон тэр гэх тэмдэггүй юм болох байж дээ гэсэн гэнэ.

	 


МОЛЛА ДУУЛСАН НЬ

	Молла нэг удаа халуун усанд орох болжээ. Сэтгэл нь ихэд хангалуун байсан болохоор усанд хөвөнгөө аяархан дуулж үзжээ. Тэр ганцаараа байсан тул өөрийнх нь дуу өөрт нь таалагджээ. Тэгээд «Би өөрөө мэдээгүй болохоос би ч сайхан хоолойтой юм байна шүү» гэж бодохоос сэтгэл нь хөөрөөд иржээ.

	Халуун уснаас гарангаа хотын захирагч дээр очиж: 

	Би санамсаргүй өөрийнхөө сайхан хоолойтойг мэдлээ. Одоо танд дуулж үзүүлмээр байна гэв.

	— Тэг л дээ. Чиний хэрхэн дуулдгийг үзье.

	— Би шууд ингээд дуулж чадахгүй нь. Тэхий дундуураа хүртэл устай усан сав хэрэгтэй.

	— Хаанаас тэр усан санг чинь олох билээ. Чи түүнийгээ аваад ирж чадахгүй юу? гэж захирагч асуув.

	Тэд удтал бодсоны эцэст том шавар домбо олж тэхий дунд нь хүртэл ус хийлээ.

	Молла түүнд толгойгоо шургуулан дуулж эхлэв. Захирагч Моллагийн дууг сонсоод чихээ бөглөж, зарцаа дуудан, домботой усыг дуустал нь алгаа норгож байгаад цаадхаа нүд гэж зарлиг буулгав.

	Зарц нар Моллаг зодож гарлаа. Молла цохих бүрийд гараа наманчлан тэнгэрт залбирч байлаа. Ингэж шийтгэсний дараа захирагч Моллагаас:

	— Чи юунд бурхан тэнгэрт залбираад байв аа? гэхэд нь Молла:

	— Усан санг энд авчирчхаагүйдээ л. Түүний ус бол хэзээ ч дуусахгүй шүү дээ гэсэн гэнэ.

	 


НУТГИЙН ХҮН

	Молла нэгэн удаа гэрийг нь ухаж байсан хулгайч дээр палхийтэл орчихжээ.

	Молла хулгайчаас айж цаадах нь ч өөрийг нь хараад улам илүү айв бололтой. Хулгайч гэнэт ухаарав бололтой зугтахыг завдахад нь Молла өөрийн эрхгүй зуураад авчээ. Ингээд удтал ноцолдон дээр дороо оролцсоны эцэст Молла нэг юм дийлжээ. Тэгээд номхотгож аваад хулгайчийн хөлийг нь хүлж, гарыг нь сул орхижээ.

	Хүлээтэй хулгайчаа тасалгаандаа орхиод Молла харуулынхныг олж ирэхээр хотын захирагч руу очжээ. Захирагч Моллагийн яриаг сонсоод:

	— Одоо хулгайчийг хэн харж байна.

	— Хэн ч байхгүй.

	— За сайн байна. Чи түүний хөлийг нь хүлээд орхисон, ойр хавьд нь хэн ч байхгүй гэж хэлэв дээ. Тэр чинь хүлгээ тайлаад зугтаачихаа биз?

	Захирагч зөв ярьж байгааг Молла ойлгов.

	— Эзэнтэн та зөв ярьж байна. Гэвч би л түүнийг зугтаачихна гэж бодоогүйгээс хойш цаадхыг чинь толгойд энэ тухай орох ч үгүй. Тэр чинь манай нутгийн хүн байхгүй юу гэв. Үнэндээ ч харуулынхныг Моллагийнд очиход хулгайч хүлэгтэйгээ хэвтэж байжээ. Зугтахын чинээ ухаан байсангүй.

	 


ЭЗНИЙ УУЖИМ СЭТГЭЛ

	Молла нэгэн удаа Төмөрт өгөхөөр гурван хушга авч яваад ордон хүрэх замдаа тэсэлгүй хоёрыг нь идчихээд ганцханыг өгчээ.

	Төмөрт, Моллагийн өгье гэсэн санаа нь таашаагдан, хариу бэлэг өгчээ. Мөн Моллад ч Төмөрийн бэлэг таалагдсан учир удсан ч үгүй дахин ямар нэгэн зүйл бэлэг өгөх байх гэж найдаад баахан улаан манжин авч оджээ. Түүний замд найз нь тааралдаад:

	— Хаачих нь вэ, Молла? Юу авч яваа юм бэ? гэхэд

	— Бурхан минь, хүмүүс Төмөрийг маш муу хүн гэлцдэг. Би бол түүнээс муу юм олж харсангүй. Эртүүд ганцхан хушга өгсний төлөө тэр намайг чамгүй шагнасан. Одоо би түүнд пүү хиртэй манжин авч явна.

	Ядуу хоосныг минь мартагдтал бэлэг өгөх байх гэж бодож байна.

	— Хэрэв чиний бодож байгаа ёсчлон бүтвэл сайн л байна даа гэж найз нь хариулаад 

	— Би бүр шал өөр юм болох бий л гэж айж байна. Ямар ч байлаа гэсэн хэдэн оймс илүү элээснийхээ хувьд нэг зөвлөгөө өгье. Манжингийнхаа оронд сайхан инжир аваачсан чинь дээр гэв.

	Нөхрийнхөө үгэнд орон, Молла зах дээр очиж, байгаа мөнгөөрөө сайхан болсон инжир аваад, Төмөрт аваачиж өгчээ.

	Инжрийг хараад Төмөр дургүйцэн Моллаг өөрийг нь инжрээр нь нүүлгэ гэж зарц нартаа тушаажээ. Зарц нар зарлиг ёсоор инжрийг авч Моллагийн толгой руу чулуудах тоолон Молла бурханд залбирч гарчээ. Эцэст нь Төмөр:

	— Чи юундаа бурханд залбираад байгаа юм бэ? гэхэд нь

	— Эзэнтэн минь! Бурхан танд эрүүл энхийг заяаг! Би танд пүү хиртэй манжин авчирч явсан юм. Харин найз маань замд тааралдаад инжрээр солихыг зөвлөсөн билээ. Одоо тэр хүнтэй замд тааралдсандаа л бурханд залбирч байна. Хэрэв сагсанд маань манжин байсан сан бол таны уужим сэтгэлийн ачаар нүд ч үгүй, толгой ч үгүй болох байж дээ гэсэн гэнэ.

	 


АЙМХАЙ ХҮҮ

	Төмөр нэгэн удаа өөрийн цэргийн жанжидтай хөөрөлдөж гарчээ. Хүн бүр л ямар нэгэн тулалдааны тухай ярив. Тэдний нэг нь: 

	— Бид нэгэн хотыг дайрах үеэр оршин суугчид нь цөм зугтацгаасан байлаа. Байшингууд чүдэнз шиг шатаад л их зугаатай байж билээ гэхэд нөгөө нэг нь:

	— Бид дайлаар мордохдоо мянга гаруй заан, олон үхэр буутай байлаа. Тэднийг зэрэг буудах үеэр маш их чимээ гарч яг л... гэтэл нь өрөөнд байсан хүүхдүүдийн нэг нь шээс алдчихжээ. Сайх жанжин уурлан:

	— Ичдэггүй амьтан чи яаж байгаа чинь энэ вэ? гэж зандран хашхирав. Эрээ цээргүй байдал, эх захгүй зэрлэг ярианд залхчхаад байсан Молла:

	— Юу ч болоод байх юм алга. Хүүхэд болсон хойно үхэр буунуудын чинь дуунаас айсан байна шүү дээ гэж хэлжээ.

	 


ЗАХИРАГЧИЙН БЭЛЭГ

	Нэг өдөр хотын захирагч Моллаг дуудаж:

	— Чи энд тэндгүй эсэн бусын юм чалчин бидний нэр хүндийг гутааж гүйцлээ. Хэрэв чи өнөө шөнө шүлэг бичээд түүнээ маргааш яруу найрагчдын нийгэмлэгт уншиж өгвөл энэ бүхнийг чинь уучилж болно гэв.

	Яруу найрагт дөргүй гэдгээ хэчнээн учирлавч захирагч тоосонгүй. Ингээд Молла хотын захирагч өөрийг нь яруу найрагчдын дунд гутаах гэж байгааг ойлгов.

	Тэгээд тэр шөнөжингөө сууж, ямар ч утга учир, хэм хэмнэлгүй хачин юм эрээчжээ.

	Өглөө нь яруу найрагчид цугларав. Магтаалчид захирагчид зориулсан сүрлэг магтаалуудаа уншиж гарлаа. Магтаал бүрийг захирагч магтан сайшааж, бэлэг сэлт мөнгөөр шагнаж байлаа.

	Молла Насреддиний ээлж болов. Тэр хэсэг түгдэрч байснаа «шүлгээ» уншив.

	Тэнд байгсад инээж хөхрөн Моллагаар доог тохуу хийж гарав. Уншиж дуусмагц хотын захирагч:

	— Сайн бичиж! Чиний нэрд бүрэн тохирох шүлэг болжээ гэв.

	Тэгээд зарцаараа илжигний эмээл авчруулж:

	— Чиний шүлгийг шагнаж чамд бэлэг болгоё гэлээ. Тэнд байсан хүмүүс дахиад л тачигнатал инээлдэв. Молла хэнэг ч үгүй эмээлийг авч захирагчид мэхийн ёслоод: 

	— Ноён захирагч танд миний шүлэг таалагдаж байгааг би олж харлаа гэхэд

	— Тэгэлгүй яах вэ энд уншсан бүх шүлгийн дотроос чинийх надад илүү таалагдсаныг Молла тангараглая! гэж захирагч хариулав.

	— Тангараглах хэрэггүй, би итгэж байна. Хэрэв тийм биш сэн бол та хамгийн шилдэг хогшлоо надад өгөхгүй байсан сан гэжээ.

	 


ГАЙХАЛТАЙ ТУУЛАЙ 

	Молла нэг удаа огт мөнгөгүй болжээ. Тэр ямар нэгэн аргаар мөнгө олохыг хичээвч юу ч олдсонгүй. Ямар ч найдлагагүй болоод уйдахдаа захаар явж байтал нэг анчин хоёр туулай зарахаар авч явааг олж үзэв. Тэр баярлан, өвгөн дээр очиж, бүхий л мөнгөө шавхан байж хоёр туулайг худалдан аваад гэртээ харьжээ. Эхнэр нь:

	— Энэ чинь юу вэ? гэхэд.

	— Эхнэр минь дуугаа тат! Энэ мөнгө олох урхи. Өнөөдөр түүний тусламжтайгаар хотын захирагчийг яаж ийгээд зулгаах санаа байна гэжээ.

	— Яаж?

	— Харж л бай! Нэг туулайг эндээ уяж орхино. Чи сайхан будаатай хуурга бэлдээд ногооны талбайгаас сайн болсон хоёр амтат гуа авч ирээд байж бай! Тэгээд цаашаа яах нь чамд хамаагүй.

	Ингээд эхнэр нь будаатай хуурга бэлдэх ажилдаа орж, Молла нэг туулайгаа гэртээ уяж, нөгөө туулайгаа аваад шууд л хотын захирагчийн зүг явлаа. Захирагчтай мэндлээд Молла:

	— Ноён захирагч, би нэлээд олон жил хөлсөө гоожуулж байж ярьдаг болгосон нэг сайн туулайтай юм. Одоо үнэнээ хэлэхэд миний ажил хэрэг бүтэмжгүйдэн, би түүнийг худалдах хэрэгтэй болоод байна. Би түүнийг муу хүнд өгөх хүсэлгүй болохоор өөрт чинь өгөхөөр авч ирлээ. Хэрэв хүсвэл худалдаж ав л даа гэжээ.

	— Ингэхээр чи чинь яаж ярьж сургасан болж байна?

	— Би үүнд ямар ч зүйлийг хэллээ гэсэн энэ бүгдийг ойлгоод түүнд очиж хэлдэг юм гэхэд захирагч итгэсэнгүй.

	— Энэ бол байж болохгүй зүйл гэв.

	— Итгэж ядах юм алга. Хэрэв та хүсвэл одоохон яахыг нь үзье.

	Захирагч зөвшөөрлөө. Молла бөхийн туухайн чихэнд:

	— Гэртээ хариад, эхнэрт сайхан будаатай хуурга хийгээд, нэг хоёрын зэрэг амтат гуа худалдаж аваад байж бай гэж хэл. Одоо захирагч бид хоёр очлоо гээд туулайг тавихад цаадах нь дэгдэж одов.

	Тэд хэсэг ярилцсаны дараа Молла:

	— Явцгаая! гэв.

	Захирагч Моллагийн хамт гэрт нь ирэхэд, гал дээр будаа тавиастай, амтат гуа буланд тавиастай, туулай уяатай байж байлаа. Молла, туулай руу дохин эхнэрээсээ:

	— Эхнээр туулай ирээ юу? гэхэд хэргийн учир ойлгосон эхнэр нь:

	— Ирсээн. Чиний хэлсэн бүхнийг би гүйцэтгэсэн гэв.

	— Чи энэ туулайг хэдээр өгөх юм бэ? гэж хотын захирагч асуув. Тэд удаан сууж наймаа ярилцсаны эцэст Молла туулайг их үнэтэй худалдлаа.

	Гэтэл ажил хэрэг Моллагийн бодсоноос өөрөөр эргэв. Захирагч авсан туулайдаа даалгавар өгөхийг хүсэж уяаг тайлж чихэнд нь:

	— Одоо манайд очоод, эхнэрт ямар нэгэн амттайхан хоол бэлтгэж бай гэж хэл. Орой бид Моллагийнд хамт очно гэв.

	Үүнийг маргааш болтол хойшлуулах талаар захирагчид хэчнээн гуйсан боловч зөвшөөрсөнгүй.

	— Үгүй ээ. Би өнөөдөр чамайг сайхан хоолоор дайлах ёстой гээд болсонгүй.

	Тэгээд туулайг суллан тавихад тэр дороо дэгдэн одов. Баярласан захирагч суугаад:

	— Аль вэ одоо будаагаа идье. Оройн хоолоо манайд иднэ гэлээ.

	Будаагаа өгөх зуур Молла тэр орой юу хийхийг бодож байлаа.

	Орой ч боллоо. Молла ямар нэгэн аргаар захирагчаас хоцорч, хэд хоног аль нэг тийшээ алга болох санаатай байсан боловч амжсангүй, захирагч түүнийг бараг хүчээр дагуулан авч гарав.

	Тэд нар захирагчийнд ирэхэд, захирагчийн эхнэр үйлчлэгчдийнхээ хамт цэцэрлэгт зугаалж явлаа.

	— Эхнээр! Туулай ирсэн үү? хэмээн захирагч асуув. Эхнэр нь гайхан:

	— Юун туулай? Яасан туулай? гэв.

	— Яагаа вэ? Өнөөдөр манайд зочин ирнэ гэдгийг туулай чамд хэлээгүй гэж үү?

	Захирагчийн авгай бүүр их гайхаж, нөхрөө галзуурч хэмээн бодоод:

	— Юун туулай яриад байна аа? Бие чинь зүгээр биз дээ? гэв.

	Захирагч түүнд бүхнийг ярилаа. Аз болоход эхнэр нь нөхрөөсөө илүү тэнэг учир ихэд харамсаж:

	— Ээ, ямар харамсалтай юм бэ? Сайн туулай байсан байна шүү дээ! Хэрэв тийм туулай байвал чи бид хоёрын бие биедээ юу хэлснийг тэр дор нь дамжуулан, бүх хүүхнүүд надад атаархах байлаа шүү дээ. Чи түүнийг хааш нь цөлж орхив оо? гэхэд

	— Би чамд мэдээ дамжуулахаар түүнийг гэр лүүгээ явуулсан юм гэж захирагч хариулав.

	Тэд нарыг хоорондоо хэрэлдэх хооронд Молла эндээс хэрхэн мултарч харих тухай л бодож байв.

	Захирагч Моллагийн бодлогошрон байгааг ажиглан: 

	— Молла! Тэр туулай хаана байгааг хэлэхгүй юу? гэв.

	Энэ үеэр захирагчийн эхнэр нөхөр лүүгээ очиж: 

	— Туулай манай байшинг мэдэхгүй төөрч өөр тийшээ явсан юм биш биз? гэв.

	Энэ үг Моллад сайхан санаа төрүүллээ.

	— Ноён захирагч та, түүнийг нааш явуулахдаа гэрээ зааж өгсөн үү? хэмээн Молла хурдхан шиг асуув.

	— Үгүй шүү! Энэ тухай бодсонгүй гэхэд эхнэр нь захирагч руу үсчин

	— Чи дандаа л тэнэгэрч байдаг. Тийм гайхалтай туулайг гараасаа алдчихдаг гэж зэмлэж гарчээ.

	 


ОЛЗ

	Молла нэг удаа газар хагалж явжээ. Гэнэт анжис нь нэг хатуу юманд тээглэв. Очиж үзвэл дүүрэн алттай домбо байлаа. Ядарсан амьтан яахаа мэдэхгүй болов. Хэрэв алттай домбыг захирагчид эс өгвөл захирагч түүний олзны тухай мэдээд сайнаар хандахгүй баривчлан авч арьсыг нь хуулах болно. Домбоо өгөхийг ч бас хүссэнгүй.

	Удаан бодсоны эцэст тэр домбоо авч гэртээ ирээд, эхнэртээ бүгдийг ярив.

	— Эхнэр чи надад жаахан талх өг. Би түүнийг чинь идэж тэнхрээд үүнийг захирагчид хүргэж өгье. Эс тэгвэл мэдчихээд үнсийг маань хийсгэчихнэ гэхэд эхнэр нь түүнийг ятган: 

	— Чи юунд захирагчид алтаа өгөх гээд байгаа юм бэ? Түүнийг тэр яаж мэдэх вэ. Алтаа авч үлдээд аяыг нь олж эвтэйхэн зарсан нь дээр гэв.

	Молла зөвшөөрсөнгүй. Эхнэр нь түүнд талх авчирч өгөөд, түүнээ идэж байх хооронд домбыг тулмаас нь түргэн гаргаж оронд нь том чулуу хийгээд амыг нь гайгүй сайн боочихжээ. 

	Ингээд Молла цадаж аваад, тулмаа үүрэн захирагчийнд очлоо. Моллаг очиход захирагч хэсэг хүмүүстэй ярилцаж байлаа.

	— Молла, юу болоов? Чи юу гэж ирэв? хэмээн захирагч асуув. 

	Молла үг ч хэлэлгүй тулмаа онгойлгон уруу нь харуулбал том чулуу унахыг харжээ. Захирагч болон тэнд байсан хүмүүс гайхан харав.

	Молла хэргийн учрыг ойлгонгоо огт сандралгүй:

	— Ноён захирагч! Хэрэв чулууг туухайн оронд хэрэглэвэл түүнийг хэмжсэн байх хуультай билээ. Гэтэл манай тосгонд одоо болтол захирагчаар хэмжүүлж тогтсон туухай алга, хүн бүр л гарт дайралдсан чулуугаар туухай хийх юм. Иймд тосгоныхон бид танд ажил болгон адаглаад энэ нэг чулууг хэмжүүлж авахыг хүссэн юм гэсэн гэнэ.

	 


МОЛЛАГИЙН ҮНЭ

	Хавар болтол хүүхдэдээ сүүг нь уулгахаар Молла ямаа худалдаж авчээ. Тэр илжгээ унан, ямааныхаа оосрыг бүүргэнээсээ уяад замд гарав.

	Түүнийг харсан хулгайч ямааг нь авахаар шийджээ. Молла жаахан яваад нэг эзэнгүй гудамж руу орлоо. Энэ үеэр нэг хулгайч ямааг нь тайлаад хүзүү дэх хонхыг нь илжигнийх нь сүүлнээс уячхаад ямааг аваад явчхав. Илжгэн дээрээ үүргэлж явсан Молла юу ч мэдсэнгүй. Хэсэг явсны дараа хоёр дахь хулгайч Моллаг зогсоон:

	— Молла гуай, энэ чинь юу вэ? Яахлаараа энэ жижигхэн хонхыг илжигний сүүлнээс зүүдэг билээ? гэхэд Молла эргэж хараад ямаа байхгүйг мэдлээ. Тархи руугаа шааж, үсээ зулгаахаас өөр яах билээ дээ. Хулгайч:

	— Энд нэг хүн ямаа хөтлөөд явж байсан. Тэр лав таных байх. Харла гэж! Би таны илжгийг хараад байж байя. Та яваад тэр хулгайчаас ямаагаа аваад ир гэв.

	Молла илжгээ хулгайчид өгөөд, ямааныхаа хойноос явлаа. 

	Хулгайч илжгийг нь унаад алга болж өгөв.

	Хөөрхий Молла эргэн тойрондоо их л явлаа. Ямааны мөр ч алга. Гунигтайгаар буцаж иртэл илжиг нь бас алга байв. Тэр хүн хулгайч байгаад өөрөө түүнд маллагдсанаа Молла ойлгов.

	Илжиг, ямаа хоёроо олох найдваргүй болоод гэр лүүгээ явлаа. Явж явж нэг худагт хүрчээ. Худгийн дэргэд нэг хүн суугаад уйлж байв.

	Молла түүнээс юунд уйлж суугааг лавлав. Тэр хүн

	— Би их баян боловч хүүхэдгүй хүн. Том хотод очиж суугаад амьдралынхаа үлдсэн хоногийг өнгөрүүлэхээр шийдсэн юм. Тэгээд юмаа зарж, алт мөнгө болгоод туламд хийж замд гарлаа. Энэ муу худгийг ухсан эл амьтанд хараал хүрээсэй билээ! Худагт хүрдгийн даваан дээр чулуунд бүдэрч туламтай алтаа унагаж орхилоо. Ингээд авч чадахгүй уйлж сууна гэв. Молла зэрэгцэж суугаад бас уйллаа.

	— Чи юу гэж уйлаав? гэж замын хүн асуув.

	Молла болсон явдлаа бүгдийг ярив.

	— Нулимс зовлонд нэмэр өгдөггүй. Харин хоёул бүсээ залгая. Тэгээд чи худагт ороод алтыг аваад ирвэл шанд нь таван илжиг, сүрэг ямаа авахаар алт өгье гэв.

	Молла зөвшөөрлөө. Тэд бүсээ залгав. Замын хань нь:

	— Чи хувцсаа тайл! Хэрэв норчихвол харьтлаа салхинд цохиулж, өвчилж магадгүй гэв.

	Молла бүх хувцсаа тайлж, эхээс төрснөөрөө үлдэв. Тэр өөрийгөө бүсээр уяж аваад худагт оров. Замын хань нь хулгайч нарын нэг байсан бөгөөд үүнийг л хүлээж байжээ. Тэр бүсний нөгөө үзүүрийг чулуунаас уяж орхиод Моллагийн бүх хувцсыг аваад арилж өгчээ.

	Молла мэдээж худгаас юу ч олсонгүй. Эцэст нь нөгөө хүнээ бүсээ татаарай гэсэн боловч хариу дуугарсангүй. Арай гэж худгаас гартал замын хань нь ч үгүй, хувцас ч алга болсон байв.

	Гартаа тохиолдсон нэг мод авч хулгайчаас биеэ хамгаалахаар бариад гүйж гарлаа. Замд хотын захирагч өөрийн бараа бологчдын хамт явж байгаад тааралдав. Молла тэднийг харангаа газар хэвтээд, нүдээ тас анин:

	— Ирцгээ, ирцгээ! Би та нарыг өглөөнөөс эхлэн хүлээж байна! гэж хашхирч гарав.

	Захирагч Моллаг таниад асуусан нь:

	— Ээ Молла! Юу болоо вэ?

	— Юу болсныг чи л нээрээ мэдэхгүй байгаа байх. Битгий тэнэглээд бай! Чиний найз нарын нэг нь ямаа, нөгөө нь илжиг, гурав дахь нь бүх хувцсыг минь хулгайлж аваад явчихсан. Одоо чи намайг хулгайлахаар ирж байгааг чинь мэдэж байна. Ичих юу байх вэ. Одоо намайг ав. Ядахдаа хорин тав, тавин мөнгөний үнэ байлгүй. яах вэ гэсэн гэнэ.

	 


ИНЖРИЙН ЧАНАМАЛ

	Нэг баян Моллаг үдийн хоолонд урьжээ. Өгч байгаа хоолыг нь Молла ажиглаж байснаа:

	— Сайхан хоол юм. Өөлбөл чанамал нь л дутжээ. Энд инжрийн чанамал байсан бол өөр хэлэх юм алга гэжээ.

	Гэрийн эзэн зарцдаа: 

	— Инжрийн чанамал авчирч өг гэв. 

	Зарц явлаа. Молла удтал хүлээсэн боловч чанамал ирсэнгүй. Эзэн ч энэ тухай мартжээ. Хоолоо ч идэж дууслаа. Гэрийн эзэн Моллад:

	— Молла, чи шүлэг сайн уншдаг биз дээ. Чи Хафизаас нэг шүлэг уншиж өгөөч. Бид сонсъё гэв.

	Молла уншиж эхлэв. Гэхдээ хамгийн аятайхан хэсгээс нь зориуд орхив.

	Түүнийг уншиж дуусмагц гэрийн эзэн:

	— Молла, чи сайн уншиж байна. Гэхдээ хамгийн аятайхан хэсгийг нь орхичихсоныг чинь ойлгоогүй гэж бүү бодоорой гэв. 

	— Яая гэх вэ. Үзсэнээсээ сурах ёстой гэсэн зарчмын дагуу л тэгсэн юм. Би өөрийн чинь амласнаа мартахыг үзсэн болохоор танай гэрт тийм журамтай юм болов уу л гэж бодсон юм гэхэд гэрийн эзэн:

	— Юу болоод тэгж бодох болов? гэсэнд

	— Орхисон шүлгийн мөрүүд танай хоолонд зарц та хоёрын мартсан инжрийн чанамлыг нэмсэн бол ямар байх байсан шиг л аятайхан болгох байсан юм. Би тэгээд чанамал шиг амттайхан мөрүүдийг нь орхисон юм. Хэрэв чанамлаа санавал би тэр мөрүүдээ санаж болно гэсэн гэнэ.

	 


ЗОЛИОС

	Ямар нэгэн эрхэмсэг хүн Моллаг зочлон ирэхийг урьжээ. Уригдсан хүмүүсийн дунд хотын захирагч байгааг Молла олж харав. Гэрийн эзэн түүний өмнө байдгаараа бялдуучлан, зассан ширээнийхээ хамгийн хүндтэй байранд суулгасан байв. Мөн захирагчид бүх зочдоос тусгай хоол өгөөд байгааг ч Молла ажиглав. 

	Тэгээд Молла өөрийнхөө тавагтайг эвтэйхэн захирагч руу түлхэж, оронд нь түүний тавагтай хоолыг өөр рүүгээ татахыг харсан гэрийн эзэн сандран:

	— Молла, тэр хоолонд битгий хүр! Чамайг хордуулчих ч юм бил үү гэхэд нь Молла

	— Үүнийг би мэдэж байна. Ийм ч учраас эзэн захирагч үүнээс хордоод үхвэл манай хот захирагчгүй болчихно гэсэндээ үүнийг авч байгаа юм. Харин би үхэхэд ямар юмны нь гай зовлон байх вэ. Яах вэ захирагчийнхаа өмнөөс өөрийгөө золиосолчихъё гэжээ.

	 


ДИВААЖИН ТАМААС ТОМ БАЙДГИЙН УЧИР

	Төмөр нэг удаа Моллатай ярьж байгаад:

	— Молла! Диваажин там хоёрын аль нь том бол? гэхэд Молла:

	— Диваажин нь том гэжээ.

	— Диваажин том гэдгийг чи яаж мэдээ вэ? гэхэд нь: 

	— Ядуучууд баянаасаа хавьгүй олон байдаг биз дээ хэмээн Молла хариулсан гэнэ.

	 


ОНОЛ БА АМЬДРАЛ

	Моллагийн амьдарч байсан хотод шинэ захирагч томилогджээ. Тэр захирагч идэхээс өөр юм боддоггүй амьтан байв. Ирснийхээ анхны өдөр л хотын бүх хүндэт иргэдийг цуглуулан, өөрсдийнхөө мэдэх хоолны жагсаалтыг гаргаж өгөхийг тушаажээ. Молла бодож бодож нэгэн шинэ хоол хийхээр шийджээ. Хоёр өдрийн дараа захирагч түүнийг дуудаж:

	— За чи юу хэлмээр байна? гэхэд нь

	— Захирагчийн алдар бадартугай! Би өөртөө зориулж бүр шинэ хоол хийхээр бодсон гэж Молла хариулав.

	Захирагч ямар хоол болохыг сонирхоход нь Молла:

	— Баланд саримс хутгаад идэж болох юм гэв.

	Захирагч энэ хоолыг бэлтгэх тушаал тогоочид өгөв.

	Тогооч орой нь тэр хоолыг бэлтгэж өглөө. Захирагч хэдхэн хумсыг үмхэнгээ огиулаад эхэлжээ. Хилэгнэн уурлаж Моллаг дуудуулаад:

	— Өөрийнхөө хоолыг бүгдийг нь идэхийг чамд тушааж байна гэв.

	Молла түүнийг нь идэхээс өөр аргагүй боллоо.

	— За амттайхан байна уу? Юу гэж бүлтгэнээд байгаа юм бэ? Энэ хоолыг чи өөрөө бодож олсон биз дээ? гэж захирагчийг асуухад: 

	— Тийм ээ би өөрөө бодож олсон юм. Гэхдээ тэр маань онол байсан юм, амьдрал дээр би хэрэглэж үзээгүй. Харин одоо миний онолын нээлт амьдралд тохирохгүй байгааг биеэрээ үзлээ гэсэн гэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 

	



	


1964 оны хэвлэлийн Хэвлэн нийтлэлийн мэдээлэл :

	 

	МОЛЛА НАСРЕДДИНИЙ ХОШИН ШОГ

	 

	Орос хэлнээс орчуулсан Д. Догсонжав

	Редактор Б. Пүрэвбаатар

	 

	Уран сайхны редактор Д. Энэбиш

	Техник редактор М. Бүжингаа

	Хянагч Б. Энхтуяа, Г. Ханджав

	 

	Өрөлтөд 1983— 4— 20. 

	Хэвлэлтэд 1983— 7— 25 

	 

	Цаасны хэмжээ 84X108/32. 

	 

	Хэвлэсэн тоо 20 000, 

	 

	X. х 8.00 

	X. н. х 13,44 

	Т. х 10,9 

	ХГ № 63/83

	Зах №200 

	 

	Үнэ 2 тө 20 мө

	 

	Улсын Хэвлэлийн Газар, 

	Улаанбаатар Элдэв-Очирын гудамж, 7 

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 6.

	
Заметки

		[←1]
	 Лаваш — нэгэн төрлийн бин




	[←2]
	 Цагаан будаатай хуурганы төрөл




cover.jpeg
SpX ApXmHddo






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %

XyeullH yauiiH caH yyceax

Bonomxmol.






